
مجھے کہنا ہے کچھ۔۔۔۔

اعجاز عبید
قارئین کرام

سالِ نو مبارک۔

ربِ کریم سے دعا ہے کہ اس سال اردو دنیا میں مکمل امن رہے۔ ہمارا ایقان ہے کہ اردو کی سرحدیں ملکوں کی سرحدوں سے نہیں ملتیں۔ اور اردو جہاں کہیں بھی ہو، وہ اردو کی بستی ہے۔

پچھلے دو شماروں کی اشاعت میں تاخیر ہوتی رہی ہے، بلکہ یہی تاخیر اب معمول ہو گئی ہے۔ اس بار تو کچھ ہمارے ہوسٹ (ہیروکو) کی طرف سے بھی ہوئی۔ اور اس لحاظ سے اب سمت کا یو آر ایل بدل گیا ہے، ویسے خدا کا شکر ہے کہ ری ڈائریکٹ کرنے کی سہولت دی گئی ہے کہ کوئی samt.heroku.com کا پتہ بھی لکھے تو اسے samt.herokugarden.com کی طرف ری ڈائریکٹ کر دیا جاتا ہے۔ گو کہ یہ ری ڈائریکٹ عارضی ہے۔

اگلے شمارے میں اپریل کی مناسبت سے اقبالؔ پر گوشہ شامل ہوگا۔ اپنی تخلیقات جلد بھجوائیں۔

    *

رنگ عقیدت 

حمد باری تعالیٰ
افتخار راغبؔ

خالقِ حرف و صدا ہے تیری ذات
مرکزِ حمد و ثنا ہے تیری ذات
اے نہایت رحم والی ذاتِ پاک !
مالکِ یومِ جزا ہے تیری ذات
ساری دنیا کا ہے پالن ہار تو
محورِ ارض و سما ہے تیری ذات
زیب دیتا ہے تجھے کبر و غرور
یا الٰہی ! کبریا ہے تیری ذات
بے سہاروں کا سہارا تیرا نام
ناخداؤں کا خدا ہے تیری ذات
حلقۂ ادراک سے صد ماورا
ابتدا اور انتہا ہے تیری ذات
ہاتھ پھیلائے کوئی کس کے حضور
ایک بس حاجت روا ہے تیری ذات
تو ہی واقف ہے دلوں کے حال سے
منبعِ نورِ ہدیٰ ہے تیری ذات
ہے اگر کچھ تو ہے بس تیری عطا
کچھ نہیں تو آسرا ہے تیری ذات
کار سازی تیری ہر مخلوق میں
ہر جگہ جلوہ نما ہے تیری ذات
مشکلیں راغبؔ کی بھی آسان کر
اے خدا ! مشکل کشا ہے تیری ذات

***
ہیپی نیو ٹیئرز
سیّد انور جاوید ہاشمی
مجھے معلوم ہے
نیویارک، لندن ، ماسکو، پیرس کی اور میونخ یا اٹلی کی گلیوں میں
بہت ہنگامہ آرائی ہوئی ہوگی
شراب و ناب چھلکانے کو
انسانوں کے کتنے ہی گروہوں نے زمانے کی طنابیں کھینچ لی ہونگی
وہاں پر لوگ اپنے سارے جذبے ، دھڑ کنیں‌دل کی
اٹھائے اپنے ہاتھوں میں سڑک پر رقص کرنے آ گئے ہوں گے
کراچی کی مضافاتی نواحی پست گلیوں میں
جہاں پر کوئٹہ سے آتی برفیلی زمستانی ہوا نے زندگی مفلوج کر دی ہے
میں اپنی تیسری دنیا کے لوگوں‌کی روایت اور کلچر کے لیے
یورپ کے بخشے تحفے میں آئے ہوئے لُنڈا کے کپڑوں میں ٹھٹھرتا ، کپکپاتا
آج تنہا گھومتا ہوں
سالِ نو کو ڈھونڈتا ہوں
لوگ محوِ خواب ہیں یا
زندگی کی تلخیوں کو کوستے ہیں
اور کچھ
کتوں‌کی آوازوں میں‌
سالِ نو کی آہٹ جاگتی ہے۔

*
بے بسی
محمد احمد

ٹھیک ہے شہر میں
قتل و غارت گری کی نئی لہر ہے
پر نئی بات کیا
یہ تو معمول ہے
ٹھیک ہے کہ کئی بے گناہ
آگ اور خون کے کھیل میں زندگی ہار کر
جینے والوں کے بھی حوصلے لے گئے
اور پسماندگاں دیکھتے رہ گئے
یہ بھی معمول ہے
شہر اب پھر سے مصروف و مشغول ہے
ٹھیک ہے کہ ستم کالی آندھی کی مانند چھایا رہا
کتنی صبحوں پہ ظلمت کا سایہ رہا
کتنے دن تک ہوا نوحہ خوانی کی خواہش میں گُھٹتی رہی
اور دھرتی کے سینے سے کتنے دنوں ہُوک اُٹھتی رہی
کتنے دن سے یہاں عافیت کا چمن خاک ہے، دھول ہے
ٹھیک ہے کہ پسِ پُشت رکھے ہوئے خون آلود ہاتھ
میرا رہبر ہی تھا جو محبت کا پرچار کرتا رہا
دل ہی دل میں کہیں مُسکراتا رہا
اور نقاب اپنے چہرے پر اوڑھے ہوئے
مرنے والوں کا ماتم بھی کرتا رہا
یہ نفاقِ طرحدارِ اہلِ ستم تو روایت میں صدیوں سے منقول ہے
اور معمول ہے
پر مجھے کیا پڑی
ہاں مجھے کیا پڑی
کہ میں سوچُوں یہاں کون ظالم ہے اور کون مظلوم ہے
کون قاتل ہے اور کون مقتول ہے
جس پہ گولی چلی وہ مِرا سر نہ تھا
آگ جس پر لگی وہ مِرا گھر نہ تھا
پھر مجھے کیا پڑی
ہاں مجھے کیا پڑی کہ میں سوچُوں جو بستی میں اُفتاد ہے کس کی ایجاد ہے
میرا دل اپنی دُنیا میں مشغول ہے
میری دُنیا میں سب حسبِ معمول ہے
*
لا۔۔

راشد عباسی
عملداریِ جبر و تیرگی میں
روشنی سے عشق پر تعزیر لازم ہے
سزا کا تذکرہ کیسا!
مگر ہم نے ۔۔۔۔۔
دیوں کے قتل پر اپنے لہو سے
اک نئی قندیل روشن کی
زمانے کو سکھایا ہے !
"اندھیرے حکمراں بھی ہوں
تو ان کے ہاتھ پر
بیعت نہیں کرتے "
**
بڑی سکرین
فیصل عظیم
میرے چاروں طرف
نقرئی پردہ، کب جانے ، تانا گیا
ایسا ناٹک ہوا
دیکھنے جس کو سارا زمانہ گیا
اور گیا بھی کہاں
بس کبھی پردے کے اِس طرف اور کبھی اُس طرف
جو بھی آیا وہیں سے ، گیا بھی وہیں
اور ایسے میں خود کو میں ڈھونڈوں ، تو میں تو کہیں بھی نہیں
اور اچانک میں پردے پہ چھا سا گیا
خود کو دیکھا
تو بس ایک جھٹکے سے میں بلبلا سا گیا
مجھ سے پوچھے بنا
اگلے منظر میں مجھ کو بلایا گیا
منہ کے بل،اتنی اونچائی سے نیچے آتا ہوا میں دکھایا گیا
آسمانوں کی جانب مگر دوسروں کو بلایا گیا
کیسے دیکھوں انہیں !
سر اُٹھائے ہوئے
اور بلندی کو چھونے کی خواہش میں بازو بڑھائے ہوئے
کیسے دیکھوں انہیں ! دل نہیں مانتا
سر جھکانے کی پہلے سزا دیکھ لوں
اتنی گہرائیوں میں ہے کیا دیکھ لوں
اس کہانی میں پھر کیا ہوا، دیکھ لوں
پہلے خود کو تو گرتا ہوا دیکھ لوں
**
ژوم
ابن سعید
ہولے ہولے لرزتے پانی کا پھیلاؤ بتدریج گھٹتا جا رہا تھا۔ یہاں تک کہ وہ بیضاوی تالاب کی شکل اختیار کر گیا اور سطح آب پر کچھ مبہم مبہم سے سائے بنتے بگڑتے نظر آنے لگے۔ لیکن پس منظر کے سمٹنے کا عمل بدستور جاری تھا۔ دھیرے دھیرے پانی کے اطراف میں کچھ مانوس مانوس سے خد و خال ابھرنے لگے پھر سب کچھ واضح ہوتا چلا گیا۔ کیوں کہ حسین آنکھوں کے کٹورے میں خط پیمانہ بناتے ہوئے آنسوؤں کا احاطہ کئے ہوئے دوشیزہ کا حسین چہرہ پوری تابناکی کے ساتھ ابھر آیا تھا۔

یہ ویڈیو کیمرے کی آنکھ تھی جو کہ دوشیزہ کی آنکھوں میں بنتے بگڑتے عکس کو پڑھنے کی اپنی انتہائی کوشش میں ناکام ہونے کے بعد نا مراد لوٹ رہی تھی اور منظر ژوم آؤٹ ہو رہا تھا۔ شاید ٹیکنالوجی ابھی اتنی آگے نہیں پہونچی۔ کاش اس کیمرے میں کوئی پرزہ احساس کی عکاسی کا بھی ہوتا! پر یہ تو صرف نور کی بے جان شعاعوں سے خاکے بناتا ہے۔

شاید انسانی آنکھ بھی ایسا کیمرہ ہے جس میں ژوم کا عمل مصنوعی کیمروں سے کہیں زیادہ ترقی یافتہ ہے۔ جس کی تصویریں پردہ ذہن پر منعکس ہوتی ہیں اور تیزی سے بنتی بگڑتی ہیں۔

کچھ ایسا ہی عمل اس نو خیز دوشیزہ کی آنکھوں میں بھی جاری تھا۔ اشک تو بہت ہی معمولی سی بات پر چھلک پڑے تھے۔ ایسا ہی ہوتا ہے جب کوئی اتنے ناز و نعم میں پرورش پائے کہ ایسے جھونکوں تک سے نا واقف ہو جو پھولوں کے نازک پنکھڑیوں میں اٹکے شبنم کے قطروں کو خاک نشین کر پانے کے سوا کچھ کر سکیں۔ بات بس اتنی سی تھی کہ کسی نے آنکھوں میں لگے کاجل میں کچھ عیب نکال دیا تھا۔ بس پھر کیا تھا آنکھوں کا پیالہ لبریز ہو اٹھا۔ اور سارے مناظر اس میں ڈوبتے چلے گئے۔ نظروں کے سامنے دھند کی چادر پھیل گئی۔ تھوڑی دیر خالی الذہنی کے عالم میں گزرے پھر احساسات کے نازک دریچے ایک ایک کر کے وا ہونے لگے۔ دریچوں کے اس پار کے اندھیروں میں کہیں دور ایک دیا اپنی ٹمٹماتی لو کے ساتھ مختصر سے دائرے کو روشن رکھنے کی سعی لا حاصل کر رہا تھا۔

اس مضمحل روشنی میں میلی کچیلی سی ایک عورت اندھیروں میں مدغم ہو رہے سائے کے ساتھ گود میں ایک بچہ لئے بیٹھی تھی۔ نگاہیں دور خلا میں کہیں کچھ تلاش رہی تھیں۔ شاید کسی سوال کا جواب گم ہو گیا تھا یا پردیسی شوہر کے واپسی کی راہ تک رہی تھی۔ جس نے جاتے ہوئے کپڑوں کے ڈھیر سارے جوڑے اور کچھ شوخ رنگ لپ اسٹک لانے کا وعدہ کیا تھا، سرخ لپ اسٹک جس میں اسکی جان اٹکتی تھی۔ یا محبوب کی منتظر تھی اس توقع میں کہ ابھی کہکشاں کی دودھیا سڑک پر دھول اڑاتی گایوں کے غول کو ہانکتا ہوا اس کا بچپن کا ساتھی آ کے والہانہ انداز میں اس سے کہے گا کہ مجھ سے روٹھ کر یہاں کیوں بیٹھی ہو، دیکھو میں تمہاری گایوں کو بھی ہانک لایا ہوں اور تمھیں ان کی تلاش میں خوار ہونے کی کوئی ضرورت نہیں ہے۔ اس عورت کے ہاتھ مشینی انداز میں ایک مخصوص دورانیہ کے ساتھ گود میں سمٹے بچے کو تھپکیاں دینے میں مصروف تھے۔

بچہ کب کا ان تھپکیوں سے بیگانہ ہو کر نیند کی پریوں کے ہمراہ وادیوں اور چراگاہوں کی سیر کو نکل کھڑا ہوا تھا۔ اس کے ہونٹ غیر محسوس انداز میں مناظر کی ترجمانی میں مصروف تھے۔ کبھی ان پر مسکان رقصاں نظر آتی تو کبھی لبوں کے گوشے قدرے کھنچ جاتے۔ اس کی نظروں تلے مویشیوں کے ایک جھنڈ کے چرنے کا منظر گزرا تو بچہ وہیں ٹھہر گیا۔ قریب ہی کہیں سے چرواہے کی پر سوز آواز سناٹے کو مجروح کر رہی تھی. کتنی سریلی آواز تھی جیسے نغمے کا مخرج انسانی گلا نہ ہو کر کوئی بانسری ہو۔ کیسا درد تھا اور کیسی تڑپ تھی گیت کے بول میں۔ بیتے دنوں کی داستانیں تھیں، محبوبہ کی ملن کے قصے تھے، فرقت کا ذکر تھا۔ سرخ جوڑوں میں سجی دیکھ کر پوچھا تھا کی اب کب لوٹو گی۔۔۔ شاید کبھی نہیں۔۔ اور آنکھیں ڈبڈبا گئی تھیں۔ وصال و فصال کے اس نغمے میں کس قدر دل سوزی تھی، کتنی سادگی اور سچائی تھی۔

ہوا کے ایک لطیف جھونکے نے چراغ کی ٹمٹماتی لو کو بھی گل کر دیا۔ اس کے سہارے پر ٹکے خیالات کا محل بھی آن واحد میں مسمار ہو گیا۔ اندھیرے نے دوشیزہ کی آنکھوں سے سارا منظر سمیٹ کر نگل لیا۔ پلکوں کی ذرا سی لرزش سے آنسوؤں کے لطیف باندھ ٹوٹ گئے۔ اور سیماب صفت قطرے حصار توڑ کر گالوں کے پیچ و خم کے ساتھ اٹکھیلیاں کرتے اپنے پیچھے گیلی لکیر چھوڑتے ہوئے نشیب کی جانب رواں ہو گئے۔ اور قطرہ قطرہ کر کے زمین پر پھیلی گرد میں جذب ہو گئے۔ نگاہیں جھک گئیں مانو پلکوں پر اچانک کسی خیال کا بوجھ آ پڑا ہو۔ شاید دیکھنا چاہتی تھیں کی مجھ سے بچھڑ کے ان قطروں کا انجام کیا ہوا۔

مٹی نے ٹپکے ہوئے قطروں کو اپنی باہوں میں سمیٹ لیا۔ قطروں کو دھول کے آغوش کی پناہ مل گئی۔ اس کا تو کام ہی ہے گرے ہوؤں کو سہارا دینا اور اپنا شفقت بھرا ہاتھ پھیرنا۔ جھکی ہوئی پلکیں اب اس دھول کو کرید رہی تھیں جس میں دور کہیں کسی خستہ حال سڑک کے نشان دکھ رہے تھے۔ جہاں کبھی کبھار اکا دکا گاڑیوں کی روشنی اندھیرے میں سوراخ کرتی ہوئی اندھیرے کا ہی حصہ بن جاتی تھی۔ کھانسی کی نحیف سی آواز کے باعث اس مدقوق سے انسانی ہیولے پر نگاہ جا ٹکی جو سڑک کے کنارے دیوار سے ٹیک لگائے بیٹھا جانے کن فکروں میں گم تھا۔ مریض چہرے میں دھنسی دو ادھ کھلی آنکھیں اپنی داستانوں کی کتاب وا کیے بیٹھی تھیں۔

اوراق یکے بعد دیگرے پلٹتے جاتے تھے پر ہر صفحے پر یکساں سوالات اور داستانیں مرقوم تھیں۔ گھر سے نکلتے ہوئے کیا کچھ وعدے کیے تھے۔ پر ابھی تک ایک لپ اسٹک بھی نہ خرید سکا۔ کیا مجھے گھر لوٹ جانا چاہئے۔ خالی ہاتھ دیکھ کر بیوی کی آنکھوں میں شکوہ ہو گا یا ملن کی خوشی۔ کیا وہ اپنے دل سے اپنے بچپن کے ساتھی کا خیال نکال سکی ہو گی جس کا اظہار اس نے کبھی نہیں کیا۔ پر اس کے لئے چاہت تو میری بھی کم نہ تھی۔ اب تو منا بھی بڑا ہو گیا ہو گا۔ جو میری انگلی پکڑ کے چلنا چاہتا ہو گا۔ لبوں پر اچانک کسی جذبے کے تحت ہلکی سی مسکراہٹ نمودار ہوئی اور فوراً ہی معدوم ہو گئی۔ میں منے کو کیا مستقبل دے سکوں گا جب کی میرا اپنا حال اس تیز روشنیوں والے شہر کے اندھیروں میں گم ہو چکا ہے۔ کیا مجھے اگلی گزرنے والی گاڑی سے اس شہر کو روانہ ہو جانا چاہیے جس کا راستہ گاڑی کے نیچے سے ہو کر گزرتا ہے۔ اس کے ساتھ ہی ہیولہ سڑک کی جانب کھسکنے لگتا ہے۔

ارے اب تو یہ خفگی تھوک دو کہ فساد کی جڑ کاجل بھی آنسوؤں سے دھل چکی ہے۔ بہت قریب سے آئی اس اچانک آواز نے دوشیزہ کو ہوش و حواس کی نگری میں لا کھڑا کیا۔ سر گھماتے ہی ویڈیو کیمرے پر نگاہ پڑی جس سے رونے کے منظر کی تصویر کشی ہو رہی تھی۔ بے اختیار ہی اک شرمسار سی مسکراہٹ دوشیزہ کے چہرے پر بکھر گئی۔ اور تبھی کیمرے کی سرخ بتی نے ریل کے ختم ہونے کا اعلان کر دیا۔

اور وہ مسکان امر ہو گئی جو نہ ژوم ان ہو سکتی ہے نہ ژوم آؤٹ۔

**
کھلی کھڑکی (ترجمہ)

ہیکٹر ہیو مونرو ترجمہ:ڈاکٹر عالم اعظمی
"میری انٹی ابھی تھوڑی دیر میں آتی ہو گی۔ مسٹر نٹل ! تب تک آپ کو مجھے برداشت کرنا ہو گا۔" اس پندرہ سالہ خود نگر لڑکی نے کہا۔

فرامٹن نٹل نے کچھ ایسی بات کہنے کی کوشش کی جو اس لڑکی کی تعریف و تحسین کے زمرے میں آئی ہو اور جو اس کی انٹی کے مقام و مرتبہ کے منافی نہ ہو۔ دل ہی دل میں اس کو یہ تذبذب ستائے جا رہا تھا کہ کیا واقعی اجنبی لوگوں کی پرُ تکلف ملاقاتوں سے اس کی اعصابی بیماری کا علاج ممکن ہے ؟

نٹل کی بہن نے اس کو اس دیہاتی آرامگاہ کو روانہ کرتے وقت کہا تھا کہ مجھے معلوم ہے کہ وہاں کیا ہو گا۔ تم وہاں کسی سے ملو گے نہیں اور اپنی حالت کو مزید خراب کر لو گے ۔ لیکن میں تم کو ان لوگوں کے چند تعارفی خطوط دیتی ہوں جن سے میں واقف ہوں ۔ اور جہاں تک مجھے یاد ہے ان لوگوں میں بعض لوگ بہت اچھے تھے ۔

فرامٹن سوچنے لگا کہ مسز سپلٹن جن کے لئے وہ اپنی بہن کا تعارفی خط لیکر آیا ہے ، اس زمرے میں آئی ہوں گی یا نہیں ۔

جب اس لڑکی نے محسوس کیا کہ خاموشی خاموشی میں کافی گفتگو ہو چکی تو اس نے پوچھا کہ کیا آپ یہاں کافی لوگوں کو جانتے ہیں ۔ "کسی کو نہیں " نٹل نے جواب دیا۔ "کوئی چار برس قبل میری بہن یہاں ایک کلیسائی خانقاہ Rectory میں رہتی تھی اور اس نے چند لوگوں کے لئے تعارفی خطوط مجھے دیے ہیں ۔"

اس نے آخری جملہ افسوس کے ساتھ ادا کیا۔

"صرف ان کا نام اور پتہ" مہمان نے جواب دیا۔

وہ اس شش و پنج میں تھا کہ مسز سپلٹن کے شوہر با حیات تھے یا انتقال کر گئے تھے ۔ لیکن اس کے کمرے کے رکھ رکھاؤ سے سے ظاہر ہوتا تھا کہ وہاں کوئی مرد رہتا تھا۔

"میری انٹی کی زندگی میں ایک بہت بڑا سانحہ پیش آیا تھا۔ اس سانحہ کو آج ٹھیک تین سال مکمل ہوئے ہیں ۔ اس وقت تک آپ کی بہن جا چکی تھی۔" اس لڑکی نے کہا۔

"سانحہ"؟ نہ جانے کیوں اس پر سکون اور پر فضا مقام پر حادثے بیجا ہی معلوم ہوتے ہیں نیٹل نے کہا۔

"آپ کو حیرت ہوتی ہو گی کہ اکتوبر کے مہینے میں دوپہر کے وقت وہ کھڑکی کیوں پوری کھلی ہوئی ہے "؟ لڑکی نے ایک بڑی کھڑکی (French Window) کی طرف اشارہ کرتے ہوئے کہا جو باہر لان کی طرف کھلی ہوئی تھی۔

"یوں تو اس موسم کے لیے یہ کھڑکی مزید گرمی کا باعث ہے ۔ لیکن کیا اس کھڑکی کا اس حادثے سے کوئی تعلق ہے "؟ منٹل نے پوچھا۔

"تین سال قبل اس کھڑکی سے انکے شوہر اور ان کے دو بھائی شکار کے لئے گئے تھے ۔ وہ لوگ لوٹ کر نہیں آئے ۔ اپنی پسندیدہ شکارگاہ کو پہنچنے کے لئے ایک میدان پار کرتے وقت وہ لوگ ایک دلدل میں پھنس گئے ۔ زمین کافی گرم اور تر تھی۔ وہ جگہیں جو عموماً محفوظ خیال کی جاتی تھیں ، بے جان ہو کر بیٹھ گئیں تھیں ۔ ان کی لاشیں بھی نہیں مل سکیں ۔ یہ سب سے زیادہ تکلیف دہ بات تھی" لڑکی کی آواز میں کسی قدر کپکپی پیدا ہو گئی تھی اور اس کا خود پسندانہ رویہ تھوڑی دیر کے لئے غالب ہو گیا تھا۔ بیچاری انٹی ہمیشہ یہی سوچتی رہتی ہے کہ وہ لوگ کبھی نہ کبھی اپنے کھوئے ہوئے کتے کے ساتھ واپس لوٹیں گے ۔ اور اس کھڑکی سے ہو کر اندر داخل ہوں گے ۔ اسی لئے وہ کھڑکی رات دیر گئے تک کھلی رکھی جاتی ہے ۔ بیچاری انٹی اکثر مجھ کو بتایا کرتی ہیں کہ گھر سے نکلتے وقت ان لوگوں کا کیا انداز تھا یعنی ان کے شوہر اپنے ہاتھ پر رین کوٹ لٹکائے ہوئے اور ان کا چھوٹا بھائی ان کو ستانے کے لئے ان کی ناپسندیدہ دھن Bertie, Why do you bound گاتے ہوئے گھر سے نکلے تھے ۔ کیا آپ جانتے ہیں کہ ایسی پر سکون شام میں مجھے یہ ڈراؤنا خیال آتا ہے کہ اس کھڑکی کی راہ سے آ جائیں گے ۔"

یہ کہتے ہوئے وہ کسی قدر خوفزدہ سی ہو گئی۔ اتنے میں مسز سپلٹن تیزی سے اندر داخل ہوئیں ۔ نٹل کو بڑا اطمینان ہوا۔ مسز سپلٹن نے دیر سے آنے پر معذرت چاہتے ہوئے کہا:

امید ہے کہ ویرا نے اپنی دلچسپ باتوں سے آپ کی خاطرداری کی ہو گی۔

"ہاں کافی دلچسپ لڑکی ہے " نٹل نے کہا۔

مسز سپلٹن نے کہا کہ آپ شاید کھڑکی کھلی رہنے کا برا نہیں مانیں گے ۔ میرے شوہر اور بھائی شکار سے سیدھے گھر آئیں گے اور اس کھڑکی سے اندر داخل ہوں گے ۔ وہ دلدلی زمین میں پرندوں کے شکار کے لئے گئے ہوئے ہیں ۔ اور جب لوٹیں گے تو کیچڑ میں سنے ہوئے پاؤں کے ساتھ میری قالینوں پر آ دھمکیں گے ۔ ٹھیک آپ مرد لوگوں کی طرح۔ ہے کہ نہیں ؟

وہ شکار کے بارے میں ، پرندوں کی قلت کے بارے میں اور موسمِ سرما میں شکار کے امکانات کے بارے میں بولتی رہیں ۔ نٹل کے لئے یہ بہت تکلیف دہ تھا۔ اس نے موضوع بدلنے کی کوشش کی لیکن کامیاب نہ ہو سکا۔ "اس کو اس بات کا احساس ہو رہا تھا کہ اس کے میزبان کی توجہ پوری طرح اس کی جانب نہیں ہے ان کی آنکھیں بار بار اس کھلی ہوئی کھڑکی کی طرف اٹھ رہی تھیں ۔ سوئے اتفاق سے اسے ایسے وقت یہاں آنا پڑا جب اس سانحہ کی برسی تھی۔ فرامٹن نٹل نے کہا ڈاکٹروں نے کہا کہ مجھے مکمل آرام کرنے اور کسی ذہنی پریشانی میں مبتلا نہ ہونے کا مشورہ دیا ہے ۔ ان کا خیال ہے کہ جسمانی محنت سے بھی گریز کرنا چاہئے۔ " فرامٹن کو خوش فہمی تھی کہ اجنبی اور اتفاقاً ملنے والے لوگ اس کی بیماریوں ، اسباب اور علاج کی تفصیلات جاننے کے خواہشمند رہتے ہیں ۔ "لیکن غذا کے بارے میں ڈاکٹروں میں اتفاق رائے نہیں ہے ۔" اس نے سلسلۂ کلام جاری رکھتے ہوئے کہا۔

"اچھا! غذا کے بارے میں اتفاق رائے نہیں ہے " مسز سپلٹن نے غذا کے بارے میں غیر دلچسپ انداز میں جماہی لیتے ہوئے کہا۔ پھر یکایک وہ چونک اٹھی اور توجہ مبذول کی۔ لیکن نٹل کی طرف نہیں ۔

"لو!وہ آ گئے ۔ ٹھیک چائے کے وقت پر۔ کیا آپ دیکھ نہیں رہے ہیں کہ وہ ناک تک کیچڑ میں ڈوبے ہوئے ہیں ۔

نٹل کانپ سا گیا۔ اور اس لڑکی کی طرف ہمدردانہ انداز میں دیکھا جو خوف سے کھڑکی کی طرف دیکھ رہی تھی۔نٹل نے خوفزدہ ہو کر اچانک پلٹ کر کھڑکی کی طرف پلٹ کر دیکھا
شام کے دھندلکے میں اسے لان پر تین انسانی سائے نظر آئے جو کھڑکی کی طرف بڑھ رہے تھے ۔ سب اپنی اپنی بغلوں میں بندوقیں دبائے ہوئے تھے ۔ ایک شخص کے بازو پر رین کوٹ تھا۔

ان کے پیچھے پیچھے ایک کتا آ رہا تھا۔وہ خاموشی کے ساتھ گھر میں داخل ہوئے ۔ اور پھر ایک لڑکے کی آواز میں وہی مسز سپلٹن کی نا پسندیدہ دھن سنائی دی۔

Berite, why do you bound

نٹل اپنی ٹوپی اور چھڑی پر جھپٹا اور ایسی تیزی کے ساتھ بھاگا کہ دیوان خانے کے دروازے ، صدر دروازے اور دونوں کے درمیانی راستے تک کو خبر نہ ہو سکی۔ باہر ایک سائیکل سوار آ رہا تھا جو اس سے بچنے کے لئے جھاڑیوں کی باڑ سے جا ٹکرایا۔

رین کوٹ والے آدمی نے کہا " لو ہم آ گئے ۔ مٹی میں لت پت۔ لیکن زیادہ تر سوکھ گئی ہے ۔ وہ کون آدمی تھا؟ جو ابھی دوڑتا ہوا باہر بھاگا۔ مسز سپلٹن نے کہا کوئی مسٹر سپلٹن تھا۔ بڑا عجیب شخص تھا۔ صرف اپنی بیماری کی بات کرتا رہا۔ آپ کے آتے ہی بغیر الوداع کہے اور معذرت چاہے بھاگ گیا۔ جیسے اس نے کوئی بھوت دیکھا ہو۔

لڑکی نے کہا "غالباً یہ کتے کے خوف سے بھاگا ہے ۔ اس نے مجھے بتایا تھا کہ وہ کتوں سے بہت ڈرتا ہے ۔ ایک بار گنگا کے کنارے کسی قبرستان میں آوارہ کتوں کے جھنڈ نے اس کا پیچھا کیا۔ اور ایک نئی کھلی ہوئی قبر میں اسے ساری رات گزارنے پر مجبور کر دیا۔ وہ قبر میں بیٹھا رہا اور کتے اس پر بھونکتے رہے ۔ اور ان کے جبڑوں سے جھاگ نکلتے رہے ۔ اس طرح کا حادثہ تو کسی کو بھی خوفزدہ کرنے کے لئے کافی ہے ۔"

فی البد یہہ رومانی کہانیاں گھڑنا اس لڑکی کی خاص ادا تھی!

***

مائل بکرم راتیں (تیسری قسط)

اعجاز عبید
یہ مکمل ناول ڈاؤن لوڈ کے لئے دستیاب ہے۔ یہاں سے اتار لیں:

http://kitaben.urdulibrary.org/Pages/MBR.html
http://kitaben.ifastnet.com/Pages/MBR.html

پروین شاکر کی شاعری میں نسوانیت کی خو ش بو

علیم صبا نویدی
(علیم صبا نویدی کے مضامین "پاکستان کی اردو شاعری کی چار معتبر آوازیں" کے سلسلے کی تیسری قسط حاضر ہے۔ ادارہ)

پروین شاکر برصغیر ہند و پاک میں اتنا عظیم اور معتبر نام ہے کہ اس نام سے منسوب ہر تخلیق فن کی انتہائی (بلند ترین) منزلوں پر براجمان دکھائی دیتی ہے ۔ ان کی زبان میں پروئے ہوئے لفظوں کا انتشار منشوری انعطاف کے زیر اثر ست رنگی ہو جاتا ہے اور ان لفظوں سے معنی کا ادراک قاری کو نہ صرف محظوظ کرتا ہے بلکہ اعلیٰ ہنر مندیوں کی داد طالب کر لیتا ہے ۔ پروین شاکر جدید دور میں شاید بہت آخر میں آئی ہیں ۔ یعنی وہ دو ادوار کے درمیان رونما ہونے والے ادبی رویے کی بھر پور نمائندگی کرتی ہیں ۔ ہر دور کی قدر اس دور کے اعلیٰ ادب کے معماروں کے باعث طے پاتی ہے ۔ پروین شاکر بھی اپنے دور کی ایسی شاعرہ ہیں کہ ان کے بنائی ہوئی فنی عمارت موجودہ اور آئندہ نسلوں کو اپنی طرف متوجہ کرتی رہے گی۔

پروین شاکر غزلوں اور نظموں کے مجموعی تاثر میں زیادہ فرق نہیں نظر آتا۔ ان کا ذہن سبک ساری سے فاصلے طے کرتا ہے اور تخیل کے دھارے صنف کے عین مطابق بہتے دکھائی دیتے ہیں ۔ نثر میں بھی ان کی گفتگو موضوعات کے اعتبار سے بڑے متین اور شاندار ہے ۔ ’’صد برگ ‘‘کے آغاز میں آپ نے جو کلمات ’’رزق ہوا۔ ۔ ۔ ۔ ۔ ۔ ‘‘ کے عنوان کے تحت نقل کئے ہیں ان سے ان کی اس عالم امکان میں موجودگی کی اہمیت کا پتہ چلتا ہے ۔ وہ اپنی گفتگو کو علامتوں کے سپرد کرتی ہیں ۔ یہ علامتیں نقش کاری کے کام کے ساتھ ساتھ اثر اندازی کا رول بھی ادا کرتی ہیں ۔ وہ کہہ رہی ہیں کہ ’’محنتیں آندھیوں سے منسوب نہ سہی، مگر ہوا کے ہوتے ہوئے ثمر کا شجر سے ربط رہنا بھی محال ہے ۔ لیکن شجر کتنا ہی ویران کیوں نہ ہو، امید بہار سے پیوستہ ہے ۔ پھول کتنا ہی پامال کیوں نہ ہو اچھے دنوں پر یقین کرنے والے کوئی نہ کوئی اچھا شگون لے ہی لیتے ہیں ۔‘‘

پروین شاکر اپنے دور کے تمام شعرا کی موجودگی میں سب کی طرح بھی ہیں اور سب سے الگ بھی دکھائی دیتی ہیں ۔ ان کی غزلوں کے موضوعات بہت زیادہ فلسفیانہ بھی نہیں اور بہت سبک بھی نہیں ۔ وہ اپنی صنف نازکی کے باعث اس عالم جبر سے بچ بچ کی نکل جاتی ہیں اس کا انہیں بہت زیادہ احساس ہے ۔

مرے لیے تو وہ خنجر بھی پھول بن کے اُٹھا

زبان سخت تھی، لہجہ کبھی کرخت نہ تھا

وہ بھی کسی گل ہی کی طرح ہوں گے جس کے ساتھ ہوا کے جھونکوں کو بھی سبک روی کی سوجھتی ہوگی۔

جھونکے کچھ ایسے تھپکتے ہیں گلوں کے رخسار

جیسے اس بار تو پت جھڑ سے بچا ہی دیں گے

پروین شاکر ’’ہوا‘‘ کی علامت کے ذریعہ کتنے ہی خیالات کو ادا کرنے میں کامیاب ہوتی ہیں ۔ ان کے یہ تمام اشعار الگ الگ احساس کی دین ہیں ۔

سمیٹ لیتی شکستہ گلاب کی خوشبو

ہوا کے ہاتھ میں ایسا کوئی ہنر ہی نہ تھا

ہوا کے لائے ہوئے بیج پھر ہوا کو گئے

کھلے تھے پھول کچھ ایسے کہ جن میں زر ہی نہ تھا

مذکورہ بالا شعر میں تخلیقی عمل میں کام آنے والے جوہر کی غیر موجودگی کا اعلان ہے ۔

تراش کر مرے بازو اڑان چھوڑ گیا
ہوا کے پاس برہنہ کمان چھوڑ گیا
دستک ہے ہوائے شب کی تن پر

کھلتا ہے نیا دریچہ فن پر

جو ہوا آئی، مرے چہرے پہ پاؤں رکھ گئی
اونچی شاخوں کا شگوفہ برگ نورستہ ہوا

پہلے مصرعے میں ’’پاؤں ‘‘ کا وزن ’’فعلن‘‘ استعمال ہوا ہے جب کہ اس کا وزن ’’فاع‘‘ کے برابر ہے قدیم شعرا نے اسے ’’فاع‘‘ کے وزن پر ہی نظم کیا ہے ۔

یہ ہوا کی سرد مہری تھی کہ میرے دل کا خوف

جم گیا ہے ہونٹ پر آ کر نفس حرف کا

غزلوں ہی میں نہیں نظموں میں بھی اسی علامت سے انہوں نے بہت کام لیا ہے ۔ مثلاً

ہوا میں زمرد گھلا ہے

(شجرہ کا بدن ایک لمس گریزاں میں شاداب کر دے )

(غور کی بات یہ ہے کہ ہوا کی مناسبت سے ’’لمسِ گریزاں ‘‘ جیسی اضافت صفتی کتنی اچھی طرح نبھائی گئی ہے ۔)

جابر حاکم کے دل جیسا
تنگ سیاہ پہاڑ

فطلوں کی آنکھوں جیسا
ہر پتھر کا سینہ
ہوا چلی اور جاگ اٹھا

کوئی زخم پرانا۔ ۔ ۔ (نیرنگ)

٭ ہوا چلے تو

اپنی سمت بلاتی ہے

چپڑ کے نرم گھنے پتوں میں
اٹکی ہوئی بارش کی ہنسی! (ہوا چلے تو)

یہی ایک علامت نہیں بلکہ ان کے ہاں ایسی بے شمار علامتیں ہیں جن کو برتنے میں انہیں بڑی مہارت ہے ۔ دھوپ، پتہ، شاخ، پھول، خوشبو، تن وغیرہ میں انہوں نے اپنی نسوانیت کو ملحوظ رکھتے ہوئے ہر طرح کی مضمون آفرینی کی ہے ۔ ان کی شاعری میں نسوانیت کی بھینی بھینی خوشبو ہوا میں گھل کر قاری کے ذہن کو معطر ہی کرتی رہتی ہے ۔ وہ خود حیران ہیں کہ

مرے لہجے میں ایسی نرم فامی کب سے در آئی
کہ جس سے بات کرتی ہوں

سماعت پھول چنتی ہے (جمال ہم نشیں )

لفظیات کے انتخاب میں پروین شاکر کچھ زیادہ احتیاط نہی برتتی ہیں اس لیے کہ ان کے ہاتھوں میں آ کر ہر لفظ منتخب ہو جاتا ہے ۔

پروین شاکر کے ہاں غزل بہت نکھری ہوئی ہے ۔ ان کے لہجے میں تراوٹ اور سجاوٹ دونوں ہیں ۔ ان کے یہ شعر باربار پڑھنے کو جی چاہتا ہے ۔ شاید قاری کا یہی احساس ہو۔

ہری ہونے لگی ہے شاخ گریہ
سر مژگاں گلاب آنے کو ہے پھر

میں اس کی آنکھوں کو دیکھتی ہوں تو سوچتی ہوں

نظر کا ایسا طلسم کس داستان میں تھا

جدائی کا فیصلہ تو پھر بھی ہمارا ہوتا

یہ مان بھی لیں گے اگر کوئی درمیان میں تھا

ہارنے والوں سے سمجھوتہ کہاں ممکن تھا

حرف ملتے بھی تو مفہوم بدل جاتا تھا

خوشبو کا حساب ہو چکا ہے

اور پھول ابھی کھلا نہیں ہے

غزل ہی میں نہیں ، نظم میں ایسے حصے مل جاتے ہیں جو غزل کے اشعار ہی کی طرح وجدان کو دعوت دیتے ہیں ۔

میں اس کی خوش گماں آنکھوں سے

دنیا دیکھتی ہوں

مسکرا کر سوچتی ہوں

زمیں یک لخت کتنی خوبصورت ہو گئی ہے ! (جمال ہم نشین)

میرے جاگتے تن پر

دھنک کی اتنی قوسیں بن چکی تھیں
آج جتنی بار مجھ کو دیکھ کر تو مسکرایا تھا

(محبت آشنا)

’’صد برگ‘‘ میں پروین شاکر کے خیالات کے سینکڑوں چہرے ابھر آئے ہیں ۔ ہر چہرہ صرف اپنی نسوانیت کا اعلان کرتا ہے ۔ پروین شاکر جیسی شاعری سب کا مقدر نہیں بن سکتی۔ یہ عظیم شاعرہ فنکار کو بھی رموز فن سکھاتی ہے ۔ وہ اس رہبری سے واقف ضرور ہیں اور انکساری سے گریزاں ہیں ، وہ محض یہی کہہ سکتی ہیں ۔

سرشاری رہبری میں دیکھا
پیچھے مرا قافلہ نہیں ہے

وہ قافلے کی گمشدگی کی ذمہ داری کیسے قبول کرتیں کیونکہ ان کی طرح کی چال قافلہ کہاں سے چل سکتا تھا!!

پروین شاکر کی اچانک پردہ پوشی سے ایک بہت بڑا خلا ادبی دنیا میں پیدا ہو گیا ہے جس کو پر کرنا کسی شاعرہ کے بس کی بات نہیں ۔ اب دور دور تک ان کے معیار کے افق کو چھوتی ہوئی کوئی شاعرہ ہندو پاک میں دکھائی نہیں دیتی ۔ ایسا لگتا ہے کہ اب اردو شاعری کسی نسوانی ادیبہ کے بس کی بات نہیں رہ گئی۔

***

غالبؔ کے سلسلے کا ایک گم نام سخن ور:صباؔ حیدر آبادی
ڈاکٹر محمد نسیم الدین فریسؔ
(ریڈر شعبہ اردو ، مولانا آزاد نیشنل اردو یونیورسٹی، حیدرآباد)

"آبلۂ دل" آج سے کوئی نصف صدی قبل کے حیدرآباد کے ایک خوش نغز اور معنی یاب شاعر محمد مظہر علی صدیقی المتخلص بہ صباؔ کا مجموعہ کلام ہے جسے صبا مرحوم کے پوتے جناب ضامن علی حسرتؔ نے بڑ ی کوشش اور کاہش اور نہایت عقیدت سے مرتب کر کے شائع کیا ہے ۔

صباؔ کا پورا نام شیخ محمد مظہر علی صدیقی تھا۔ وہ شیخ محمد ضامن علی صدیقی کے فرزند تھے جو لکھنؤ کے رئیس زادے تھے ۔ صباؔ 1899 ء میں سکندرہ (لکھنو) میں پیدا ہوئے ۔ انہوں نے اِلہ آباد یونیورسٹی سے عالم اور فاضل کی اسناد حاصل کیں ۔ تعلیم سے فراغت کے بعد تلاش معاش میں حیدرآباد آئے ۔ حیدرآباد میں صبا نے عملی ۔زندگی کا آغاز محکمہ پولیس کی ملازمت سے کیا لیکن تھوڑ ے ہی عرصے میں وہ اس ملازمت سے اکتا گئے اور اسے خیرباد کر کے محکمہ تعلیمات سے منسلک ہوگئے ۔ بحیثیت معلم انہو ں نے مدرسہ ارددو شریف (بلدہ حیدرآباد) میں خدمات انجام دیں ۔ دوران ملازمت ان کا تبادلہ مختلف اضلاعی مدارس پر بھی ہوا۔ انتقال کے وقت وہ دھاروار کے مدرسے میں متعین تھے اور غالباً ان کی سبکدوشی کا زمانہ قریب تھا۔ صباؔ کی اہلیہ نواب زادی احمدی بیگم غالب جنگ کے خاندان سے تعلق رکھتی تھیں ۔ صباؔ کو دس اولادیں ہوئیں جن میں چھے اولادیں ذکور اور چار اولادیں اناث تھیں ۔ صباؔ کے تیسرے فرزند شیخ محمد فخر الدین صدیقی بھی شاعر تھے ۔ نادرؔ ان کا تخلص تھا۔ صباؔ کا انتقال 3 اپریل 1953 ء کو محلہ کوٹلہ عالیجاہ حیدرآباد میں ہوا۔ تدفین اسی محلے کے قبرستان میں عمل میں آئی۔ صباؔ کے ہزاروں شاگرد تھے جن میں چند مشہور شاگردوں کے نام یہ ہیں ۔ ڈاکٹر ایم چنا ریڈی ( سابق وزیر اعلیٰ آندھرا پردیش) ڈاکٹر ولی الدین ( سابق سپرنٹنڈنٹ دوا خانہ عثمانیہ) مخدوم محی الدین اور کامریڈ گروا ریڈی وغیرہ ۔ صباؔ مرحوم ایک محنتی اور فرض شناس استاد تھے ۔ جب وہ مدرسہ وسطانیہ سدی پیٹ پر مامور تھے تو اسی زمانے میں سقوط حیدرآباد کا واقعہ پیش آیا۔ ریاست حیدرآباد کے اور مقامات کی طرح انڈین یونین کی ملٹری سدی پیٹ میں بھی داخل ہوئی اور تمام سرکاری دفاتر اور عمارات پر قبضہ کر لیا۔ ہندوستانی فوج مسلمانوں کے گھروں کی خانہ تلاشی لے رہی تھی تاکہ اگر کسی کے پاس اسلحہ وغیرہ ہو تو ضبط کر لیے جائیں ۔ صباؔ تعلقہ سدی پیٹ کے ہندوؤں اور مسلمانوں میں یکساں طور پر مقبول تھے ۔ فوج نے جب تلاشی کا کام شروع کیا تو سدی پیٹ کے سرکردہ ہندو حضرات صباؔ تعلقہ سدی پیٹ کے مکان پر جمع ہو گئے اور سپاہیوں کو یہ کہہ کر ان کے گھر میں داخل ہونے سے روک دیا کہ یہ ہمارے استاد کا گھر ہے ۔ یہ بات جب فوج کے افسر اعلیٰ کو معلوم ہوئی تو وہ خود بہ نفس نفیس صباؔ کے گھر آیا اور نگرانی کرنے والے ہندو حضرات سے اجازت لے کر صباؔ سے ملاقات کی ان سے بڑ ے احترام کے ساتھ پیش آیا۔

صباؔ ٹینس اور شطرنج کے بہترین کھلاڑ ی تھے ۔ سدی پیٹ کے زمانہ ملازمت میں وہ بعد برخاست مدرسہ پابندی سے ٹینس کھیلتے اور چھٹی کے دن شطرنج کی بازی جماتے تھے ۔ جناب خالد صدیقی لکھتے ہیں کہ صباؔ کو شاعری کا ذوق خاندانی ورثہ میں ملا تھا۔ صباؔ کے خاندانی بزرگ بھی شاعر تھے لیکن ان کے متعلق موجودہ ورثا کچھ نہیں جانتے ۔ لیکن ان کے کلام کی داخلی شہادت سے ان کے استاد سخن کا پتہ چلتا ہے ۔ راقم الحروف کو اس شعری مجموعہ کے مرتب جناب ضامن علی حسرتؔ کی عنایت سے صباؔ کے مجموعہ کلام کے قلمی نسخے کو دیکھنے کا موقع ملا۔ یہ قلمی نسخہ جسے فی الحقیقت مکمل نسخے کی باقیات کہنا درست ہو گا چند بوسیدہ اور پریشان اوراق کا مجموعہ ہے جن میں سے بیشتر آب زدہ ہیں ۔ بعض صفحات اس قدر آب زدہ ہیں کہ ان پر درج عبارت دھل گئی ہے ۔ شاید یہ دیوان بخط مصنف ہے ۔ ابتداء میں صباؔ نے اپنی غزلیات کا اندراج حرف تہجی کے اعتبار سے ردیف وار کرنا شروع کیا تھا۔ لیکن بعد میں اس کی پابندی نظر نہیں آتی۔ یہ دیوان نہایت اہتمام کے ساتھ اور نہایت نفیس خط میں سرخ روشنائی سے جددلیں کھینچ کر کبودی اور سیاہ روشنائی سے خط نستعلیق میں نسخ کیا گیا ہے ۔ تعداد سطور ابتداً دس اور بعد میں مختلف فی صفحہ ہے ۔

کلام صباؔ کے خطی نسخے کی طرز املا قدیم ہے ۔ یہ اب سے کم از کم نصف صدی قبل نسخ کیا گیا ہے اس لئے اس کی املائی خصوصیات وہی ہیں جو پچاس برس قبل کی املا میں تھیں ۔ مثلاً اس میں بیشتر الفاظ کو ملا کر لکھا گیا ہے جیسے بنگیا۔ چلدیا۔ عاصیونپہ۔ آئیگا۔ وغیرہ ۔ یائے معروف اور یائے مجہول میں فرق نہیں رکھا گیا ہے ۔ کاتب نے بلا تکلف یائے معروف کی جگہ یائے مجہول اور یائے مجہول کی جگہ یائے معروف لکھا ہے ۔ اسی طرح دو چشمی ہا اور ہائے لٹکن میں بھی کوئی امتیاز نہیں رکھا گیا ہے جیسے گھر کو گہر لکھا گیا ہے ۔ اس اور ان جیسے الفاظ میں پیش کی آواز کے اظہار کے لئے ان الفاظ کو اوس اور اون لکھا گیا ہے ۔

اتفاق سے دیوان کا پہلا ورق دریدہ و شکستہ حالت میں موجود ہے جس کے لوح کا حصہ جس پر نقش و نگار بنائے گئے تھے پھٹ گیا ہے ۔ نقش و نگار کے نیچے بسم اللہ الرحمٰن الرحیم درج کر کے حمد لکھی گئی ہے اس کا پہلا شعر یہ ہے :

بنوں کس منہ سے میں مداح یا رب تیری قدرت کا

زبانِ نطق الکن ہے نہیں یار اطلاقت کا

بہ حالت موجودہ ان چیدہ چیدہ اوراق میں کوئی ساٹھ ، ستر غزلیات ہو سکتی ہیں لیکن غزلیات پر جو نمبر شمار درج ہے اس سے انداز ہ ہوتا ہے کہ غزلیات کی تعداد سو سے زائد ہی ہو گی۔ کیوں کہ ایک غزل پر نشان سلسلہ (101 ) لکھا گیا ہے ۔ بعض غزلیات پر ان کی تاریخ تصنیف بھی ڈالی گئی ہے ۔ مثلاً غزل ۹۹ کے مقطع کے دائیں جانب خفی قلم سے لکھا گیا ہے "فیل خانہ قدیم حیدرآباد دکن" اور بائیں جانب لکھا ہے "27 شوال المکرم 1342 ھ روز دو شنبہ، ، اسی طرح غزل 100 کے مقطع کے بائیں جانب 29 تیر 33 ف کی تاریخ پڑ ی ہے ۔

ردیف ب کی ایک غزل اور بعض دیگر غزلیات کے حواشی سے پتہ چلتا ہے کہ صباؔ برترؔ کے شاگرد تھے ۔ پہلے وہ اشعار ملاحظہ ہوں جن میں انہوں نے اپنے استادِ سخن کا ذکر کیا ہے ۔

یاد گار حضرتِ غالبؔ کا ہوں شاگرد میں ٭ ہے سخن کی انجمن کو اپنا برترؔ آفتاب

اے صباؔ جس پر نگاہ فیض برترؔ کی پڑ ی بن گیا اک دم میں وہ ذرہ سے یکسر آفتاب

اسی طرح ردیف ن کی ایک غزل کے حاشیہ میں بہ قلم خفی مرقوم ہے ۔

"بہ طرح شعر حضرتِ استاذی برترؔ مد ظلہٗ العالی
"نہ خبر دیتے ہیں اپنی نہ پتہ دیتے ہیں ٭ رازداری محبت کی سزا دیتے ہیں "

صباؔ کی غزل کا مطلع ہے

چاہنے والوں کو دل سے وہ بھلا دیتے ہیں ٭ واہ کیا خوب نرالی یہ سزا دیتے ہیں ۔

ردیف الف کی ایک غزل کے حاشیہ میں درج ہے "حسب مرسلہ طرح مصرع حضرت برترؔ مد ظلہ العالی
ع:۔ آئینہ جس روز اُن کے روبرو ہو جائے گا"

اس طرح مصرع پر صباؔ نے یوں گرہ لگائی ہے ۔

آشکارا دعویِ یکتائی ہو جائے گا عام

آئینہ جس روز اُن کے روبرو ہو جائے گا

ردیف ی کی ایک غزل کے حاشیہ پر لکھا ہے "حسب مرسلہ طرح جناب استاذنا مولانا برترؔ مدظلہ العالی یادگار نجم الدولہ دبیر الملک مرزا غالبؔ مرحوم ع تماشا گاہِ عالم کا تماشائی تماشا ہے " اس طرح میں صباؔ کی غزل کا مطلع ہے ۔

بہارِ جاں فزا آئی عجب کچھ رنگ پیدا ہے

خوشی سے مست ہیں میکش، درخم خانہ تک وا ہے

مذکورۃ  الصدر اشعار اور حواشی سے پتہ چلتا ہے کہ صباؔ کو برترؔ سے تلمذ حاصل تھا جو مرزا غالبؔ کے سلسلے سے تعلق رکھتے تھے ۔ اسی لئے صبا نے "یادگار غالبؔ" کے القاب سے یاد کیا ہے ۔ حیدرآباد میں ایک ہی برترؔ غالبؔ کے سلسلہ تلامذہ سے تعلق رکھتے تھے اور وہ تھے محمد نادر علی برترؔ جو آصف جاہ سادس نواب میر محبوب علی خان بہادر کے عہد میں گزرے ہیں ۔

تزک محبوبیہ جلد دوم، دفتر ہفتم ( مولفہ غلام صمدانی خاں گوہرؔ) سخنوران دکن ( مولفہ تسکین عابدی) اور تذکرہ ضیغم ( قلمی) میں ان کے حالات دئیے گئے ہیں ۔ برترؔ نے مرزا حسن رضا خان رابطہؔ دہلوی سے اصلاح سخن حاصل کی تھی اور رابطہ ؔ دہلوی مرزا غالب کے شاگرد تھے ۔ برترؔ کی قلمی یادگاروں میں دو دیوان، دو مثنویات ( فغانِ برترؔ اور شام عشرت) اور ایک ناول "اسرارِ عظمت‘’ شامل ہیں ۔ انہوں نے رسالہ نسیم دکن کی ایڈیٹری بھی کی وہ شاہ علی بنڈہ میں رہتے تھے یہی برترؔ صباؔ کے استادِ سخن تھے ۔ اس نسبت سے غالبؔ صباؔ کے پردادا استاد ہوتے ہیں ۔ غالبؔ کی مشہور غزل "نکتہ چیں ہے غم دل۔ ۔ ۔ " کی زمین میں صباؔ نے بھی ایک غزل کہی ہے جس کے مقطع میں انہوں نے غالبؔ کی زمیں کی نسبت سے یا غالب سے اپنے سلسلہ شاگردی کی نسبت سے یا دونوں باتوں کے پیش نظر اپنے آپ کو "وارثِ غالبؔ" کہا ہے ۔

وارثِ حضرتِ غالبؔ ہے بہ ایں طرزِ صباؔ

ورنہ اوروں سے تو دو شعر بنائے نہ بنے

صباؔ شاید کسی سے بیعت نہیں تھے ۔ وہ سمجھتے تھے کہ ان کے سینے میں از خود شمع عرفان روشن ہے چنانچہ وہ کہتے ہیں ۔

احتیاجِ مرشد کامل بفرما کئے ہودے

شمع عرفان خود بخود در سینہ چوں افرو ختہ

خود بخود روشن ہے اپنے خانۂ دل کا دیا
اب صباؔ کو احتیاجِ مرشدِ کامل نہیں
صباؔ کو اُردو کے علاوہ فارسی میں بھی مہارت حاصل تھی ۔ وہ فارسی میں بھی شعر کہتے تھے ۔ چنانچہ ان کے مجموعہ کلام کے قلمی نسخے کی باقیات میں کچھ فارسی غزلیں بھی مرقوم ہیں ۔ صباؔ قدیم رنگ کے شاعر تھے ۔ اردو غزل کی کلاسیکی روایت سے ان کا فکری وفنی رشتہ استوار تھا۔ ان کے کلام کا تنقیدی مطالعہ انہی کے عہد کے ادبی اصولوں اور فنی معیارات کی روشنی میں کیا جانا چاہئے ۔ ہم ان سے ہمارے زمانے کے طرز احساس اور جدید اسلوب اور نئے طرز اظہار کی توقع نہیں رکھ سکتے ۔

ان کی غزل میں ہمیں روایتی موضوعات و مضامین کی تکرار نظر آتی ہے لیکن ان کے دور میں یہ بات کوئی عیب نہیں تھی اس وقت یہ نہیں دیکھا جاتا تھا کہ شعر میں جو خیال پیش کیا جا رہا ہے وہ فرسودہ اور پیش پا افتادہ ہے بلکہ یہ دیکھا جاتا تھا کہ شاعر نے اسے پیش کس طرح کیا ہے ۔ زبان کی سلاست و صفائی بندش کی چستی، روز مرہ اور محاورے کی پابندی اور صنائع و بدائع کے استعمال پر توجہ دی جاتی تھی۔ صبا کی غزل میں واردات عشق ماجرائے دل حدیث زلف و رخسار، حکایات ہجر و فراق، آرزوئے وصل، عاشق کی نیاز مندی و فا داری، معشوق کی بے اعتنائی، ظلم و جفا شعاری اور زاہد سے چھیڑ چھاڑ جیسے مضامین کی بہتات پائی جاتی ہے ۔ کہیں کہیں ایک آدھ شعر متصوفانہ، ایک آدھ شعر سراپا نگاری کا اور اکا دکا کا شعر معاملہ بندی کا بھی ملتا ہے ۔ ان کے ہاں غم حیات یا غم روزگار کا کوئی ذکر نہیں ہے ۔ صباؔ کی زبان صاف ہے اور اس میں رعایت لفظی کا عنصر غالب ہے ۔ صباؔ قدیم رنگ کے شاعر تھے ، ذیل میں ان کی غزلیات کے کچھ اشعار بلا انتخاب درج کئے گئے ہیں جن سے ان کے رنگ سخن کا اندازہ ہوتا ہے ۔

رات بھر فرقتِ دلدار نے سونے نہ دیا
آہ فریادِ دل زار نے سونے نہ دیا
تیری دہلیز پہ ہم آئے تھے پڑ رہنے کو

یاں بھی اس دیدۂ بیدار نے سونے نہ دیا
مثل پروانے کے جلتے ہی رہے ہم شب بھر

اُلفتِ شمع رخ یار نے سونے نہ دیا
٭

تیرے کوچہ سے جو بشر نکلا

خاک اڑ اتا وہ سر بسر نکلا

لاؤں پیغام بر کہاں سے اب

تھا جو نالہ وہ بے اثر نکلا

نام ہی نام ہے مسیحا کا

کوئی اپنا نہ چارہ گر نکلا

٭

نہ جان برق نمط خندۂ سحاب میں سانپ

حسد سے کا کل مشکیں کے ہیں عذاب میں سانپ

پڑ ا ہے کلِ پیچاں کا عکس ساغر میں
کہاں سے آئے گا ساقی شراب ناب میں سانپ

٭

سچ بتا کس کے شعاع حسن کی تاثیر ہے

آگ کس کی آگ سے ہوتا ہے جل کر آفتاب

کس پر وی وش کا تجھے سودا ہوا ہے آسماں

داغِ ہجر یار بن بیٹھا جو دل پر آفتاب

شام کو تھی گرم ان کی آمد آمد کی خبر

چل دیا اس واسطے منہ کو چھپا کر آفتاب

صباؔ کے کلام میں غزلیات کے علاوہ حمدیہ و نعتیہ مسدس بھی ملتے ہیں ۔ اس صنف میں بھی انہوں نے طباعی اور مشاقی کا خوب مظاہرہ کیا ہے ۔ مسدس کے بعض بند نہایت پر زور اور پر شکوہ ہیں ۔ ان مسدسات کو دیکھ کر خیال ہوتا ہے کہ اگر صباؔ نے نظم نگاری اختیار کی ہوتی تو وہ نظم کے ایک زبردست شاعر ہوتے ۔ ہمارے جناب ضامن علی صدیقی حسرتؔ صبا مرحوم کے پوتے ہیں ۔ انہوں نے "نام نیک رفتگاں ضائع مکن" کے بمصداق اپنے جد کے کلام کی تدوین و اشاعت کے ذریعہ ان کے نام کو ضائع ہونے سے بچانے کی سعی مستحسن کی ہے ۔

توقع ہے کہ ان کی محنت ثمر آور ثابت ہو گی اور غالبؔ کے سلسلے کے ایک حیدرآبادی سخنور کے کلام کو اہل نظر اور ادب دوست حضرات کے حلقوں میں پذیرائی حاصل ہو گی۔ میں صباؔ مرحوم کے کلام کی بازیافت، تدوین اور اشاعت پر جناب ضامن علی حسرتؔ کو مبارک باد پیش کرتا ہوں ۔

(تشکر۔۔ منصف۔ حیدر آباد)

***
غالبِ خستہ کے بغیر کون سے کام بند ہیں!

احمد علی برقیؔ اعظمی
(ایک رپورٹ)

دہلی میں وسط دسمبر سے شروع ہوئی یوم غالب تقریبات 27 دسمبر یعنی غالب کے 211ویں یوم پیدائش پر ختم ہو گئیں۔ اس موقع پر بستی حضرت نظام الدین میں واقع مزار غالب پر گل پوشی کی گئی اور اسی سے متصل غالب اکیڈمی میں سیمینار اور مجلس غزل سرائی کا اہتمام کیا گیا۔

مرزا غالب کو ’بیکسیِ عشق‘ پر رونا آیا تھا، لیکن مداحان غالب کو ’بیچارگی مزار غالب‘ پہ رونا آتا ہے۔ تاعمر عسرت و تنگ دستی اور کس مپرسی کی زندگی گزارنے والے اس عظیم شاعر کے مزار پر برستی ویرانی دیکھ کر ان کے عاشقوں کی آنکھیں نم ہو جاتی ہیں۔تاہم سال میں ایک دن ایسا ضرور آتا ہے جب روحِ غالب ’مر کے رسوا ہونے اور جنازہ و مزار سے بیزاری ‘کا اظہار کرنے پر ضرور شرمسار ہوتی ہوگی۔ان کے مزار پر فاتحہ خوانی کا سلسلہ ہر زائر کی آمد کے ساتھ چلتا رہتا ہے ۔البتہ مزارِ غالب کو پھولوں کی چادر سال میں ایک بار ہی نصیب ہوتی ہے۔

1969ءمیں غالب اکیڈمی کا افتتاح کرتے ہوئے اس وقت کے صدر جمہوریہ ڈاکٹر ذاکر حسین نے اپنے خطبے میں کہا تھا:

’سو سال بیت گئے کہ اسی مہینے میں غالب کا جنازہ بلی ماروں سے حضرت نظام الدین کی اس بستی میں آیا تھا اور یہیں وہ سپرد خاک کیے گئے تھے۔غالب عمر بھر ذاتی اور معاشرتی پریشانیوں میں مبتلا رہے۔لیکن وہ مایوس کبھی نہیں ہوئے۔ہر طرف گھٹا ٹوپ اندھیرا چھا گیا تو وہ اسے دیکھ کر مسکرا دیے اور کہا کہ یہ بھی گزر جائے گا۔ان کی زندگی میں امید کی شمع کبھی گل نہیں ہوئی اور اسی امید پرستی کے سہارے وہ زندگی سے پورا لطف اٹھاتے رہے۔اسی بنا پر وہ کہتے تھے کہ آج نہیں تو کل لوگ مجھے پہچانیں گے۔زندگی میں اگر مجھے اطمینان و سکون کا چمن زار نصیب نہیں تو اس سے کیا ہوا۔ایک دن وہ ہوگا کہ میرے مزار کے چاروں طرف چمن بندیاں اور پھولوں کی کیاریاں ہوں گی۔یہ اس لیے کہ زندگی میں میرا دل کسی کے حسن کے جلووٴں سے معمور اور اس کے قرب کا متمنی تھا۔میری یہ تمنا میرے مزار کے چاروں طرف لالہ و گل کی شکل میں نمایاں ہو گی۔غالب کے مزار کے چاروں طرف جو کچھ کیا جا رہا ہے اس میں غالب اکیڈمی کا قیام شامل ہے۔‘

آج گرچہ غالب کے مزار کے اطراف میں چمن بندیاں اور پھولوں کی کیاریاں نہیں ہیں تو کیا ہوا، مزار سے متصل گزرگاہ حضرت نظام الدین کی درگاہ تک جاتی ہے اور یہ پوری گزرگاہ شب و روز پھولوں اور گل دستوں سے سجی رہتی ہے۔

غالب اکیڈمی کے سکریٹری ڈاکٹر عقیل احمد اور دہلی کے معروف شاعر اور عاشق غالب متین امروہوی نے اپنے رفقا کے ساتھ مزار غالب پر پھولوں کی چادر چڑھا کر ان کی لالہ و گل کی خواہش کی تکمیل کر دی۔

اس موقع پر منعقدہ سیمینار میں متعدد دانشوروں نے مقالے پیش کیے اور غالب کے فن و فلسفے کی گرہیں کھولیں۔جبکہ مجلس غزل سرائی میں گلوکار کرم جیت سنگھ نے غالب کی غزلیں گائیں جن میں یہ دو غزلیں قابل ذکر ہیں:دل سے تری نگاہ جگر تک اتر گئی اور آہ کو چاہئیے اک عمر اثر ہوتے تک۔

متین امروہوی اور احمد علی برقی نے مرزا کو منظوم خراج عقیدت پیش کیا۔متین امروہوی نے منظوم سفرنامہ بھی سنایا۔ جس کے چند بند ملاحظہ فرمائیں:

ہر کسی کا ہے یہی غالب کے بارے میں خیال
یہ وہ سورج ہے نہیں ہوگا کبھی جس کا زوال

کچھ سنہری حرف تجھ سے اے مرے خامہ لکھوں

مرزا غالب کا تہِ دل سے سفرنامہ لکھوں

حال کلکتے کا یا دلی کا ہنگامہ لکھوں

پیرہن اس کی غزل کا نظم کا جامہ لکھوں

فکر کے دریا سے وہ الفاظ کے موتی نکال

یہ وہ سورج ہے نہیں ہوگا کبھی جس کا زوال

شاعر شیریں بیاں‘ شیریں نوا‘ شیریں سخن

ایسا فریادی کہ جس کا کاغذی تھا پیرہن
کل بھی اربابِ ادب میں وہ تھا شمع انجمن

آج بھی ہر دل میں وہ مسند نشیں، جلوہ فگن

اے مورخ ہے کوئی تاریخ میں ایسی مثال

یہ وہ سورج ہے نہیں ہوگا کبھی جس کا زوال

گلشنِ اردو میں اس کے دم سے آئی تھی بہار

محفلِ شعر و سخن ہوتی تھی اس سے لالہ زار

عندلیبانِ چمن تھے اس کے نغموں پر نثار

رنگ ہیں قوسِ قزح میں اس کی دنیا کے ہزار

غنچہٴ اشعار میں خوشبو ہے اس کی بے مثال

یہ وہ سورج ہے نہیں ہوگا کبھی جس کا زوال

احمد علی برقی کے منظوم خراج عقیدت کے چند اشعار دیکھیں:

نثر ہے غالب کی اک جوئے رواں

شاعری ہے ان کی گنجِ شائگاں

ان کا طرز فکر تھا سب سے الگ

منفرد ہے ان کا انداز بیاں
تھے وہ اقلیم سخن کے شہر یار
معترف ہے ان کی عظمت کا جہاں

وہ تھا ستائیس دسمبر کا ہی دن

جب ہوا پیدا وہ نقشِ جاوداں

جس کا ہم سر آج تک کوئی نہیں
جس کے احساسات ہیں اب تک جواں

ہے جو اردو شاعری کی آبرو

اس کا ہی جشن ولادت ہے یہاں
مرزا غالب بستی حضرت نظام الدین میں آرام فرما ہیں۔اس بستی کے بارے میں صاحبِ طرز انشا پرداز حضرت خواجہ حسن نظامی کے صاحب زادے اور ملک کے روحانی دانش وروں میں سے ایک خواجہ حسن ثانی نظامی لکھتے ہیں:

’سلطان المشائخ حضرت خواجہ نظام الدین اولیاء کے تشریف لانے سے قبل ہماری بستی کا نام غیاث پور تھا۔دلی والے اسے سلطان جی بھی کہتے رہے ہیں۔ا س کو حضرت نظام الدین کب سے کہا گیا، اس کے بارے میں کچھ کہنا مشکل ہے۔اول اول اس کے موجودہ مقام پر آبادی اس وقت شروع ہوئی جب حضرت نے خود یہاں قبرستان بنوایا۔ خانقاہ چونکہ دریا کے کنارے تھی اور سیلاب کا کچھ ٹھکانہ نہیں تھا‘ اسی لیے شاید اس مقام کو سیلابوں سے بچا کر زندوں کے لیے نہیں ‘ان مردوں کے لیے پسند کیا گیا جو بظاہر مردہ مگر در اصل زندہ تھے۔مرزا اسد اللہ خاں غالب بھی انہی مردوں میں سے ایک زندہ تھے جو حضرت کے چھ سو برس بعد یہاں آ کر بسے یا لا کر بسا دیے گئے۔

آج کون یقین کرے گا کہ غالب تعمیرات کے جس جائز کم اور ناجائز زیادہ جنگل میں آرام فرما ہیں، یہاں کا منظرنامہ ہمیشہ سے ایسا نہیں تھا۔ غالب کی زندگی میں اور پھر دفن کے وقت تک یہ جگہ ایک باغ کی شکل میں تھی جس کے مشرق میں نہر بہتی تھی اور باغ کو شاید نیا نویلا ہونے کے سبب باغچی انار کلی جیسا شاعرانہ نام دیا گیا تھا۔

غالب مذکورہ بالا جس باغچی انارکلی میں دفن ہوئے اس کے مالک سید نقی اور سید تقی دو بھائی پیرزادگان درگاہ حضرت اولیا میں سے تھے۔جن کی وراثت چونکہ میرے والد، میری والدہ اور ماموں اور خالہ کو بھی پہنچی تھی، اس لیے اس کے کچھ حصے کی فروخت بحیثیت مختار عام راقم الحروف کے ذریعے حکیم عبد الحمید صاحب کے نام اور ذکی خان صاحب کے نام ہوئی۔غالب کے مزار کی تعمیر کے حوالے سے جو ہوائیاں اڑتی رہی ہیں اور جن میں سہراب مودی کا نام مالا کی طرح جپا جاتا ہے، اس کی اصلیت کچھ نہیں ہے۔مودی صاحب کا اس کام میں کبھی کوئی حصہ نہیں رہا۔ اپنی فلم کی ریلیز کے وقت وہ مزار پر چادر چڑھانے ضرور آئے تھے۔مزارِ غالب کی موجودہ تعمیر منشی ہرگوپال تفتہ کے نواسے اور ہندوستان کے مشہور سائنس داں سر شانتی سروپ بھٹناگر اور اشفاق حسین آف وزارتِ تعلیم وغیرہ کے سر ہے۔

مرزا کے نام سے غالب اکیڈمی کا قیام ہمدرد کے بانی حکیم عبد الحمید نے1969ءمیں کیا تھا اور اس کا افتتاح جیسا کہ اوپر لکھا گیا، اس وقت کے صدر جمہوریہ ڈاکٹر ذاکر حسین نے کیا تھا۔غالب کی یاد کو قائم رکھنے کی غرض سے اکیڈمی کے قیام کی خاطر حکیم صاحب نے غالب اکیڈمی کے نام سے ایک سوسائٹی بنائی تھی۔غالب اکیڈمی کے موجودہ سکریٹری ڈاکٹر عقیل احمد کے مطابق سوسائٹی میں کرنل بشیر حسین زیدی، قاضی عبد الودود، مالک رام، کنور مہیندر سنگھ بیدی، خواجہ احمد فاروقی، گوپی ناتھ امن، خواجہ غلام السیدین، محمد مجیب، ہمایوں کبیر، تارا کیشوری سنہا اور وی کے کرشنامینن وغیرہ شامل تھے۔

مزار غالب سے ملحقہ 910 مربع گز پر مشتمل دو قطعہٴ اراضی خریدی گئی اور اس پر غالب اکیڈمی کی تعمیر ہوئی۔اس اکیڈمی کا خاص مقصد غالب کی یاد کو ہند و بیرون ہند سے باہر قائم و دائم رکھنا ہے۔

اکیڈمی میں ایک غالب میوزیم بنایا گیا ہے جس میں غالب کے عہد کی جھلک نظر آتی ہے۔غالب کے مکانوں کی تصاویر میوزیم کی خاص زینت ہیں۔غالب کے علاوہ ان کی غزلیں گانے والی ڈومنی کے مجسمے لوگوں کے دل موہ لیتے ہیں۔غالب کے لباس بھی سجا کر رکھے ہوئے ہیں اور ان کی مرغوب غذاوٴں کو اس انداز میں رنگ و روغن لگا کر بنایا گیا ہے کہ ان پر اصلی کھانے کا گمان ہوتا ہے۔ان کے عہد کے سکے، ڈاک ٹکٹیں، مہریں اور تحریر کے نمونے بھی موجود ہیں۔مشہور مصور ایم ایف حسین اور ستیش گجرال وغیرہ کی پینٹنگس جو کہ غالب کے اشعار پر مبنی ہیں، قابل دید ہیں۔معروف فنکار برجیندر سیال نے چھوٹے چھوٹے دو دو تین تین سنگ ریزوں کو ایک ساتھ ملا کر ان میں غالب کے اشعار کے معنی پہنائے ہیں جو کہ عجوبہ روزگار ہیں۔ان کو دیکھنے کے لیے ہند و بیرون ہند کے زائر سینکڑوں کی تعداد میں روز آتے ہیں۔یہ اسلوب برجیندر سیال کا اپنا ہے اور بقول ڈاکٹر عقیل احمد اب تک ان کا کوئی ثانی پیدا نہیں ہو سکا۔

انھوں نے وائس آف امریکہ سے بات چیت میں مزید بتایا کہ غالب اکیڈمی کے ذریعے غالب کی یادوں کے ساتھ ساتھ ان کے فن و فلسفہ کو بھی پوری دنیا میں پہنچانے کی کوشش کی جاتی ہے۔ہر ماہ ادبی نشست ہوتی ہے اور غالب لیکچر منعقد کروائے جاتے ہیں۔جہان غالب کے نام سے ایک جریدہ بھی شائع کیا جاتا ہے اور اکیڈمی کے پروگراموں میں جو مقالے پڑھے جاتے ہیں ان کو کتابی شکل میں شائع بھی کیا جاتا ہے۔اس کے علاوہ دنیا کی مختلف زبانوں میں غالب پر جو کام ہو رہا ہے اس کی اشاعت کا بھی انتظام کیا جاتا ہے۔اردو سے دلچسپی رکھنے والے طلبہ کے لیے مختلف قسم کے تعلیمی پروگرام بھی منعقد کیے جاتے ہیں۔

غالب کی یادوں کو زندہ رکھنے اور عام لوگوں تک ان کے بارے میں معلومات فراہم کرنے کے میدان میں ایک اہم نام ملک کی معروف رقاصہ اوما شرما کا بھی ہے۔وہ 1973ءسے غالب پر مختلف انداز میں سال بہ سال پروگرام کرتی ہیں۔ جس میں سب سے اہم یہ ہے کہ وہ غالب کی غزلوں پر رقص پیش کرتی ہیں اور اپنے انداز، حرکات و سکنات اور اشارہ چشم و ابرو سے اشعار کے مفہوم کو رقص کے ذریعے نمایاں کرتی ہیں۔امسال انھوں نے دو پروگراموں کا اہتمام کیا۔ ایک کینڈل مارچ کا، جو کہ فصیل بند شہر کے ٹاوٴن ہال سے غالب کی حویلی تک گیا تھا اور دوسرا پروگرام رقص پر مشتمل تھا جو کہ 22دسمبر کو چنمے مشن لودھی روڈ میں ہوا تھا۔ یہ رقص غالب کے ایک عاشق پون ورما کی غالب پر کتاب کے اقتباسات پر مبنی تھا۔پون ورما کتاب پڑھتے تھے اور جب شعر آتا تھا تو اوما شرما ڈائس پر آ جاتی تھیں اور شعر پر رقص کرتی تھیں۔

اس موقع پر ایسا سیٹ تیار کیا گیا تھا جو انتہائی با معنی تھا اور یوں لگ رہا تھا کہ مرزا غالب خود مجلس میں موجود ہیں۔ انھوں نے کئی غزلوں پر اپنے فن کا مظاہرہ کیا۔’شمع بجھتی ہے تو اس میں سے دھواں اٹھتا ہے‘ اور ’رہئیے اب ایسی جگہ چل کر جہاں کوئی نہ ہو‘ وغیرہ کی غزلوں پر ان کے رقص سے لوگ بے انتہا محظوظ ہوئے۔ در اصل وہ غالب کی غزلوں پر جو رقص پیش کرتی ہیں وہ ان کا اپنا ایجاد کردہ ہے اور برجیندر سیال کی مانند ان کا بھی کوئی ہمسر ابھی تک پیدا نہیں ہوا ہے۔

اوما شرما نے ’غالب میمورئیل موومنٹ‘ کے نام سے ایک گروپ بنا رکھا ہے جس کے چئیرمین معروف سفارتکار سید عابد حسین اور وائس چئیر مین پون ورما ہیں۔اوما شرما نے وائس آف امریکہ سے خصوصی بات چیت میں بتایا کہ وہ غالب کے فن کو رقص کی مدد سے ملک و بیرون ملک میں متعارف کرانا چاہتی ہیں۔ لیکن انھوں نے اظہار تاسف کرتے ہوئے کہا کہ جس قدر مالی اعانت ہونی چاہئیے وہ غالب کے مداحوں کی طرف سے نہیں ہو پاتی۔ تاہم دہلی حکومت اس سلسلے میں ان کی خاصی مدد کرتی ہے لیکن اس بار الیکشن کی وجہ سے اس نے کوئی مدد نہیں کی۔

جب ہم نے ان سے پوچھا کہ ان کو غالب سے کیسے دلچسپی پیدا ہوئی؟ تو انھوں نے پہلے تو ایک زوردار قہقہہ لگایا اور پھر کہا کہ انھیں 1973ء میں غالب کی دو غزلیں سننے کا موقع ملا ۔ جن کے مطلعے تھے:

آہ کو چاہئیے اک عمر اثر ہوتے تک

کون جیتا ہے تری زلف کے سر ہوتے تک

اور
مدت ہوئی ہے یار کو مہماں کیے ہوئے

جوش قدح سے بزم چراغاں کیے ہوئے

انھوں نے کہا کہ اس کے بعد تو وہ غالب کی طرف بڑھتی چلی گئیں۔دس بارہ سال قبل وہ سرکاری ٹیلی ویژن دور درشن کے لیے ’نینا‘ نامی ایک سیریل بنا رہی تھی جس میں ایک قسط غالب پر بھی تھی۔ اس کے لیے جب وہ غالب کی حو یلی میں شوٹنگ کرنے پہنچیں تو اس کی خستہ حالی دیکھ کر دنگ رہ گئیں۔ پھر تو انھوں نے خوب شور مچایا۔ چونکہ اونچے حلقوں میں ان کی پہنچ ہے اس لیے ان کی آواز نقارخانے میں طوطی کی آواز بننے کے بجائے خود نقارہ بن گئی اور پھر غالب کی حویلی کے دن لوٹ آئے۔ اس سے پہلے اس میں لکڑی کی ایک ٹال تھی۔حویلی کی بازیابی میں ان کے رول کو نظر انداز نہیں کیا جا سکتا۔شوٹنگ کے بعد انھوں نے حویلی میں ایک تین روزہ جشن کا اہتمام کیا۔ جس میں علی سردار جعفری، کیفی اعظمی، جاوید اختر اور دوسرے بڑے بڑے شعرا تشریف لائے تھے۔

انھوں نے بتایا کہ چونکہ حالیہ رقص کے پروگرام کو سیاسی تقاضوں کی وجہ سے شہرت نہیں ملی اس لیے وہ اسی پروگرام کو غالب کے یوم وفات یعنی 22فروری کو پھر پیش کریں گی اور ان کی کوشش ہوگی کہ غالب کے فن سے دلچسپی رکھنے والے بڑی تعداد میں اس میں شرکت کریں۔جب ہم نے ان سے پوچھا کہ کیا آپ کو اردو ادیبوں ‘ شاعروں اور اردو سے محبت کا دم بھرنے والوں سے کوئی سپورٹ ملتی ہے تو انھوں نفی میں جواب دیا ۔ جب ہم نے پوچھا کہ کیا اس سلسلے میں وہ پر امید ہیں؟ تو انھوں نے بہ زبانِ غالب کہا:

کوئی امید بر نہیں آتی
کوئی صورت نظر نہیں آتی
***

غزل
رئیس الدین رئیسؔ
زلزلے، بارش ، سلگتی دھوپ، سب دشمن مرے
کانپتے دستِ دعا، بے جان لب دُشمن مرے
میں سفیر امن ہو کر بھی ہوں کتنا بے اماں
راستے پر خار میرے ، روز و شب دشمن مرے
میں رہا لفظِ خوشامد سے سدانا آشنا
ہوں انا زادہ سبھی لفظِ طلب دشمن مرے
اب تو ہوتی ہے یہاں تعظیم ملبوسات کی
ہو گئے اِس دور میں نام و نسب دشمن مرے
میری جاں دشتِ سکوں ، دشتِ سکوں، دشتِ سکوں
شہر کی سب رونقیں شور و شغب دشمن مرے
میں خود اپنی آگ میں تا عمر جلتا ہی رہا
بن گئے آخر مرے غیظ و غضب دشمن مرے
اے رئیسؔ اب شکوۂ طعنہ کشی کیوں کر کروں
بن گئے جب میرے بازو میرے لب دشمن مرے
**
غزل
ناہید ورکؔ
آنکھ سے غم نہاں نہیں ہوتے
پھر بھی آنسو رواں نہیں ہوتے
ہم کلام اُن سے ہیں تصوّر میں
اصل میں یہ سماں نہیں ہوتے
یوں تو کہنے کو ہم نہیں موجود
پر یہ سوچو کہاں نہیں ہوتے
عمر بھر کا ہے تیرا میرا ساتھ
اس قدر بدگماں نہیں ہوتے
پیار ہوتا ہے یا نہیں ہوتا
اس میں وہم و گماں نہیں ہوتے
***
غزل
نوید صادق
کچھ دن سے جو گھر میں آ پڑا ہوں
میں اپنے قریب آ گیا ہوں
دنیا سے غرض بھی ہو تو کیوں ہوں
آپ اپنی ہنسی اُڑا رہا ہوں
میں نام کمانا چاہتا تھا
پہچان گنواتا جا رہا ہوں
جس موڑ پہ ہم بچھڑ گئے تھے
میں برسوں وہیں کھڑا رہا ہوں
کچھ ہو تو جواز دیکھنے کا
میں تیرا جہان دیکھتا ہوں!!
میں یعنی نوید صادق، اب تک
کچھ بیتے دنوں کو رو رہا ہوں
***
غزل
آصف شفیع
یہ معجزہ بھی کسی روز کر ہی جانا ہے
ترے خیال سے اک دن گذر ہی جانا ہے
نہ جانےکس لیے لمحوں کا بوجھ ڈھوتے ہیں
یہ جانتے ہیں کہ اک دن تو مر ہی جانا ہے
بہت حسین ہے تو بھی اے پھول سی خواہش!
ہوا کے ساتھ تجھے بھی بکھر ہی جانا ہے
وہ کہ رہا تھا نبھائے گا پیار کی رسمیں
میں جانتا تھا کہ اس نے مکر ہی جانا ہے
ہوائے شام! کہاں لے چلی زمانے کو
ذرا ٹھہر، کہ ہمیں بھی اُدھر ہی جانا ہے
میں خواب دیکھتا ہوں اور شعر کہتا ہوں
ہنر وروں نے اسے بھی ہنر ہی جانا ہے
 ***
غزل
ش زاد
دیر لگتی ہے کہاں خاک کو پتھر ہوتے
وقت کو ٹھیرتے اور آنکھ کو منظر ہوتے
دیکھتے ہم بھی ہواؤں کے نگر کے اس پار
ہم بھی آوارہ صِفت کاش کہ بے گھر ہوتے
ہم بھی چھو آتے سبھی چاند ، ستارے ، سورج
کاش تجسیم کی اس قید سے باہر ہوتے
خوب غزلوں میں ترے عشق کے چرچے کرتے
میر و غالب کی طرح ہم جو سُخنور ہوتے
آئینہ بن کے ترے سامنے آتے پہلے
اور پھِر خود ہی ترے ہاتھ میں پتھر ہوتے
عشق کو کوئی دوا کوئی دُعا راس نہیں
اس کے بیمار کو دیکھا نہیں بہتر ہوتے
    *
غزل
پروفیسر رحمت یوسف زئی
پیار و وفا کا شہر جسے مانتے تھے لوگ
اس شہر کو یہ کس کی نظر کھا گئی میاں
وہ شخص اپنا یار تو تھا ہی نہیں کبھی
سچائی کھل کے ذہن کو کھولا گئی میاں
درخورِ اعتنا جسے سمجھا نہ تھا کبھی
وہ بات سارے دہر کو دہلا گئی میاں
اس کا خلوص سارا دکھاوے کا تھا مگر
دل کو ادائے دلبری بہکا گئی میاں
    *
غزل
سلیمان جاذبؔ
آس کا دیپ جلایا پھر آج
اک گھروندا سا بنایا پھر آج
تیرے گاؤں سی تھی ساری گلیاں
دل نے اک شہر بسایا پھر آج
بھول جانے کی اسے بھول ہوئی
مجھ سے بچھڑا مرا سایہ پھر آج
تذکرہ اس کا جو لے بیٹھے ہو
اور اگر اس نے جگایا پھر آج
فون بھی بند رہا ہے جاذب
وعدہ کر کے نہیں آیا پھر آج
    *
غزل
حفیظ انجمؔ
وہ کوئی شاہ نہ تھا رکھ رکھاؤ ایسا تھا
کہ تخت و تاج سے اس کو لگاؤ ایسا تھا
تمہارا خط جو پڑھا تو بڑا عجیب لگا!
ہر ایک لفظ میں شامل تناؤ ایسا تھا!
چُنے گئے ہیں موالی شرابی خونی بھی !!!
میں کیا بتاؤں کہ اب کے چناؤ ایسا تھا
مجھے بھی دار ملی درد کا الاؤ ملا !
جو آپ نے تھا دیا وہ سُجھاؤ ایسا تھا
وہ نوٹ چھاپنے والی مشین تھا شاید
تمہارا بیٹا یقیناً کماؤ ایسا تھا!!!
وہ ایک پیڑ تھا برگد کا چیونٹیوں سے بھرا
ہمیشہ نیر بہانا سوبھاؤ ایسا تھا!
***
اچکے دیکھتے ہیں
امیر الاسلام ہاشمی
سنا ہے اسکو بہت سے اچکے دیکھتے ہیں
سو ہم بھی دامنِ تقویٰ جھٹک کے دیکھتے ہیں
سنا ہے وہ تو بھڑکتا ہے بات کرنے سے

سو پیار اس پہ ذرا سا چھڑک کے دیکھتے ہیں
نظر میں اسکی کھٹکتے ہیں چاہنے والے

سو اسکی آنکھوں میں ہم بھی کھٹک کے دیکھتے ہیں
سنا ہے اوجِ ثریا پہ ہے دماغ اسکا

سو آج حوصلے ہم بھی فلک کے دیکھتے ہیں
کوئی تو بات ہے اسکی غزالی آنکھوں میں
غزالِ دشت جبھی تو ٹھٹک کے دیکھتے ہیں
سنا ہے وہ تو قیامت کی چال چلتا ہے

تو آؤ چلتے ہیں اسکو لپک کے دیکھتے ہیں
وہ جب بھی جھوم کے چلتا ہے اسکے پیکر سے

وہ موج اٹھتی ہے ساغر چھلک کے دیکھتے ہیں
سنا ہے وہ تو بدکتا ہے رِیش والوں سے

جبھی تو شیخ جی اسکو تھپک کے دیکھتے ہیں
سنا ہے وہ تو سبھی موسموں کی ملکہ ہے

سو اس سے رنگ ملا کے دھنک کے دیکھتے ہیں
سنا ہے بھول بھلیاں ہیں اسکی قربت میں
سو جان بوجھ کے ہم بھی بھٹک کے دیکھتے ہیں
سنا ہے موڈ میں بارہ بجے وہ آتا ہے

سو اسکے موڈ سے پہلے کھسک کے دیکھتے ہیں
وہ گود لیتا ہے یا گود میں وہ لیتا ہے

سو اسکے سامنے ہم بھی ہمک کے دیکھتے ہیں
سنا ہے اسکی تو آنکھیں بھی بات کرتی ہیں
سو بے جھجک بھی اسے کچھ جھجک کے دیکھتے ہیں
سنا ہے اسکو ہمارا خیال رہتا ہے

سو ہم خیال کا دامن جھٹک کے دیکھتے ہیں
یہ بات راز کی ہے راز ہی میں رہنے دیں
کہ وہ جھجکتا ہے یا ہم جھجک کے دیکھتے ہیں
سنا ہے حسنِ تکلم پہ ناز ہے ا سکو

سو اس کے لہجے میں ہم بھی لہک کے دیکھتے ہیں
الٹ پلٹ کے اسے دیکھنا تو مشکل ہے

سو آج پیڑ سے الٹا لٹک کے دیکھتے ہیں
فراز تک تو پہنچنے میں وقت لگتا ہے

تو پھر نشیب کی جانب لڑھک کے دیکھتے ہیں۔
***
شورِ جہاں (بیگ احساس)
یٰسین احمد
بیگ احساس نے اپنے ادبی سفر کا آغاز افسانہ نگاری سے کیا تھا۔ تحقیق و تنقید کی دنیا میں انہوں نے بہت بعد میں قدم رکھا۔ حقانی القاسمی نے بھی تسلیم کیا ہے کہ بیگ احساس کہانی کار ہیں اور کہانی کار ہونا اپنے آپ میں خود ہی عظمت کا اشاریہ ہے ۔ کہانی کار کی ارتقائی اور تنزلاتی درجہ بندی خود کہانی کرتی ہے ۔ بیگ احساس نے پہلی کہانی 1971ء میں لکھی تھی۔ پہلا افسانوی مجموعہ "خوشہ گندم" 1979ء اور دوسرا "خنظل" 1993ء میں منظر عام پر آیا تھا اور اب ان کے تنقیدی مضامین کا مجموعہ "شور جہاں" منصہ شہود پر آیا ہے ۔
ان کی اس کتاب میں (۲۱) مضامین شامل ہیں جن کی تقسیم چار ابواب میں کی گئی ہے ۔ ۱۔ زمین کھا گئی آسمان کیسے کیسے ۔ ۲۔ پھول کی پتی سے ۔ ۳۔ ولولہ روح میں افسانہ در افسانہ اٹھا۔ ۴۔ ناخن کا قرض۔ یہ فکر انگیز مقالے تقریباً دو دہائی کے دوران مختلف مواقع پر سپرد قلم کئے گئے ہیں جو بیگ احساس کی ذہنی زرخیزی کا ثبوت ہیں ۔
(۱)کتاب کی پہلی تحریر"امیر مینائی حیدرآباد میں" ہے ۔ امیر مینائی ایک خوددار انسان تھے ۔ خدا کے گھر بھی بن بلائے جانے کے قائل نہیں تھے ۔ مالی مشکلات اور پیرانہ سالی کے باوجود امیر کی خواہش تھی کہ امیر اللغات کسی طرح پایہ تکمیل کو پہنچے ۔ وہ اسی سلسلہ میں 5 ستمبر 1900ء کو حیدرآباد پہنچے اور داغ کے مہمان رہے ۔ لیکن تقدیر نے کچھ اور ہی گل کھلایا۔ ایسے بیمار پڑ ے کہ ٹھیک ایک مہینہ اور آٹھ دن بعد 13 اکتوبر 1900ء کو انتقال کر گئے ۔ بیگ احساس نے یہ مضمون اکیس سال پہلے لکھا تھا۔اس لیے مضمون میں نیا انکشاف کچھ بھی نہیں ۔
(۲)"امجد حیدرآبادی کی نثر" بیگ احساس کی کڑ ی محنت کا ثمر ہے ۔ امجد حیدرآبادی نے ایک رباعی گو شاعر کی حیثیت سے اپنی شناخت بنائی ہے اور نثری تصانیف بھی چھوڑ ی ہیں جن کی تعداد 8 ہے ۔ بیگ احساس نے ان تمام تصانیف کا اجمالی جائزہ لیا اور لکھا ہے کہ ان کی نثر اور نظم دونوں میں سادگی اور روانی ہے اور نظم و نثر کی حدیں ٹوٹتی نظر آتی ہیں ۔ امجد حیدرآبادی نثر میں کثرت سے اشعار کا استعمال کرتے ہیں ۔ آدھی بات نثر میں ہوتی ہے اور آدھی شعر میں ۔ عبارت کے تسلسل میں کوئی فرق نہیں آتا بلکہ تاثیر بڑھ جاتی ہے ۔
(۳)"اقبال اور حیدرآباد۔ تعلقات کی کشمکش" میں بیگ احساس کی تحقیقی بصیرتیں بہت نمایاں ہیں ۔ اہل حیدرآباد اقبال سے جو والہانہ محبت رکھتے تھے (اور رکھتے ہیں ) وہ اظہر من الشمس ہے ۔ ڈاکٹر اقبال جب 1910ء میں حیدرآباد آئے تھے تو کشن پرشادؔ نے بڑ ی خاطر مدارت کی تھی اور یہیں ان دونوں کی دوستی استوار ہوئی۔ ڈاکٹر اقبال کی آمد کا ذکر سر اکبر حیدری سے خط و کتابت، اقبال کی پہلی بیوی کا حیدرآباد میں قیام، پہلی بیوی کے فرزند آفتاب اقبال کو مالی امداد کا ذکر مضمون میں آیا ہے ۔ بیگ احساس نے سلیم تمنائی کے مضمون، " داستانے از دکن آور وہ ام" میں بیان کردہ باتوں کو من گھڑ ت قرار دیا ہے ۔
(۴)مولانا حسرت ایک بے باک و حق گو مجاہد آزادی، میں بیگ احساس نے حسرت موہانی کو اپنے دور کا انٹی ہیرو قرار دیا ہے ۔ مضمون دلچسپ ہے اور مطالعہ کے لائق بھی۔
(۵)جوش اور فراق کی شخصیتیں کافی متنازعہ فیہ رہی ہیں ۔ اگر نفسیاتی تجزیہ کیا جائے تو عادات و اطوار اور مزاج کے اعتبار سے کئی باتیں ان دونوں میں مشترک ملیں گی۔ دونوں شہرت پرستی کے تعاقب میں لڑ کھڑ ائے ہیں اور اوٹ پٹانگ حرکتیں کی ہیں جہاں جوش نے ۶۸ برس کی عمر میں اٹھارہ معاشقوں کا ذکر کیا ہے وہیں فراقؔ نے اپنے آپ کو Sexually over charged اور Over Sexed کہا ہے ۔ فراقؔ عملی طور پر برہنگی کا مظاہرہ کرتے رہے اور جوشؔ نے یادوں کی برات میں عریاں نگاری کا ریکارڈ قائم کیا ۔ بیگ احساس نے ان دونوں پر کھل کر قلم اٹھایا ہے ۔ بیگ احساس کا خیال ہے کہ یادوں کی برات سے قبل اور اس کے بعد بے شمار خود نوشتیں لکھی گئیں لیکن یادوں کی برات اس صدی کی ایک اہم کتاب ہے ۔ فراقؔ کے بارے میں بیگ احساس نے لکھا ہے کہ انہوں نے مروجہ سماجی اصولوں سے انحراف کیا اور زندگی اپنے انداز سے گذاری۔ جوش ؔ اور فراقؔ کی شخصیت کا تجزیہ انہوں نے قلم سے نہیں آلات جراحی سے کیا ہے ۔
(۶)پریم چند کے 125 ویں یوم پیدائش کے موقع پر نہرو سنٹر لندن میں منعقدہ سمینار میں جو مقالہ پڑھا گیا تھا۔ اس کا عنوان تھا "پریم چند کی فکر" پریم چند نے ساری زندگی ایک دور ابتلا میں گذاری تھی۔ ملک غلامی کے اندھیروں سے نہیں نکلا تھا۔ سامراجی طاقتوں کا زور و ستم، زمین دارانہ اور جاگیر دارانہ نظام کا جبرو استحصال، کسانوں کی مفلوک الحالی، دیہاتی زندگی میں پھیلی بھوک، غربت جہالت اور توہم پرستی ، عورتوں پر مردوں کی بالادستی اور ان کو سامان عیش سمجھنا، غلط روایتوں کی پاسداری، ذات پات کی ناروا تقسیم اور ہندو اور مسلمان میں عدم اعتمادی، اس قسم کے سارے کرب کو پریم چند نے شدت سے محسوس کیا، دیکھا اور اپنی تصانیف کا موضوع بنایا تھا۔ ان تمام باتوں کاذکر اس مقالہ میں ملتا ہے ۔
(۷)"آگ کا دریا" تکنیک کا تجزیاتی مطالعہ، میں بیگ احساس نے اس ناول کو ادب کا شاہکار ناول قرار دیا ہے اور مصنف کے طرز اسلوب سے اس ناول نے تاریخی حیثیت حاصل کر لی ہے ۔ وہ آگ کے دریا کو ٹائم ناول قرار دیتے ہیں ۔ کیونکہ اس میں تکنیک کے اعتبار سے شعور کی روکی تکنیک کا بھرپور استعمال کیا گیا ہے ۔
(۸)"جو رہی سو بے خبری" ایک مطالعہ۔ ایک دلچسپ مضمون ہے ۔ ادا جعفری کا تعلق بنیادی طور پر شاعری سے رہا ہے لیکن اس خود نوشت میں نثر نگاری بھی بڑ ے غضب کی ہے ۔ جنہوں نے اس کتاب کو نہیں پڑھا ہے وہ اس مضمون کے مطالعہ کے بعد اس خود نوشت کو یقیناً پڑھنا چاہیں گے اور جنہوں نے کتاب پڑھی ہے وہ اس مضمون کو پڑھ کر اور محظوظ ہوں گے ۔
(۹)"اردو شاعرات کی لسانی حسیت" میں ان اردو شاعرات کی تخلیقی و فکری اڑ ان کو گرفت کیا ہے ۔ جنہوں نے مروجہ روایتوں اور سماجی پابندیوں کے خلاف سخت احتجاجی رویہ اختیار کیا ہے ۔ عشرت آفریں ، کشور ناہید، فہمیدہ ریاض، سعیدہ غزدار، شبنم عشائی، پروین شاکر، شفیق فاطمہ شعری، فاطمہ تاج اور دوسرے برصغیر کی شاعرات کی صداؤں کو قارئین تک پہنچایا ہے جس میں احتجاج ہے ، شکایت ہے اور اپنی کمزوری کا اعتراف بھی، جو مرد کی جادوئی شخصیت کو تسلیم کرتی ہیں اور ساتھ ہی ساتھ مساوات اور برابری کی خواہاں ہیں مضمون میں بیگ احساس کی تحریر کا جادو سر چڑھ کر بول رہا ہے ۔
(۱۰)ناصر شہزاد کا کہنا ہے کہ انتظار حسین نے داستان گوئی کے رنگ کو افسانہ کے رنگ میں فرہنگ کیا، ہے ، داستان گوئی کے سلسلے کے اسی افسانہ کا (زرد کتا)، بڑ ی خوبی سے تجزیہ کیا ہے اور اسے انتظار حسین کا ایک شاہکار افسانہ قرار دیا ہے ۔ کیونکہ افسانہ نگار نے اپنے کرداروں کی باطنی کشمکش کو بڑ ے فنکارانہ انداز میں پیش کیا ہے ۔
(۱۱)"نیا اردو افسانہ تشکیک سے تشکیل تک"۔ بیگ احساس کا یہ مضمون ماہنامہ سب رس حیدرآباد 1987ء میں شائع ہوا تھا قریب دو دہے گذر جانے کے بعد بھی اس مضمون کی تازگی اور خیال انگیزی برقرار ہے ۔ بیگ احساس نے جذبہ حب الوطنی اور اردو افسانے میں کئی افسانہ نگاروں کے حوالے سے گفتگو کی ہے جن میں جذبہ حب الوطنی کا سرور موجود ہے اور کچھ ایسے افسانوں کا ذکر بھی کر دیا ہے جس میں حب الوطنی کا شائبہ تک نہیں ملتا۔ لیکن انسانی بربریت کی بدترین مثالیں ضرور ہیں ۔ جیسے کھول دو، مشٹیک وغیرہ۔
(۲۱)معاصر اردو افسانے ۔ نئے تنقیدی تناظر، یہ مضمون 2005ء میں علی گڑھ میں منعقدہ سمینار میں پڑھا گیا تھا اور کہا گیا تھا کہ یہ دور مابعد جدیدیت کا دور ہے اگر صورت حال میں تبدیلی نہ آئی تو لکھنے والے اپنی روش نہ بدلتے ۔ بہت سے ایسے افسانہ نگار جنہوں نے دائرے اور بریکٹوں کے تجربے کئے تھے آج مابعد جدیدیت کا پرچم تھامنے کے لئے بے چین ہیں ۔ تخلیق اور تخلیق کاروں کے حوالوں میں مضمون کو بوجھل ہونے نہیں دیا ہے ۔
(۳۱)معاصر اردو افسانہ (ہندوستان کے حوالے سے ) میں بیگ احساس رقم طراز ہیں کہ جدید افسانے کی سب سے بڑ ی خرابی یہ تھی کہ اس نے روایت کا احترام نہیں کیا بلکہ اچھی روایتوں سے انحراف کیا اور خلا میں جھولنے لگا۔ انہوں نے شمس الرحمٰن فاروقی اور مہدی جعفر کے حوالوں سے اپنی گفتگو کو آگے بڑھایا کہ علامتی اور تمثیلی کہانی کے مقلدین کی تعداد اتنی بڑھ گئی ہے کہ ان کے ہاتھوں اس کہانی کے مستقبل کو شدید خطرہ درپیش ہے ۔ مضمون کا کنواس کافی وسیع ہے تاہم بیگ احساس نے بھرپور انداز میں اپنی آواز قارئین تک پہنچائی ہے ۔
ناخن کا قرض میں چھ مضامین شامل ہیں جو مختلف موقعوں اور اجلاس میں پڑھے گئے ہیں ۔ دیکھا گیا ہے کہ ایسے مضامین عموماً جو تہنیتی جلسوں یا کسی کتاب کی اجرائی کے موقع پر لکھے یا پڑھے جاتے ہیں رسمی نوعیت کے حامل ہوتے ہیں ۔ فاضل مقالہ نگار کتاب کا سرورق، فہرست کتب، پشت ورق یا پھر پیش گفتار پڑھ کر اپنے خیالات کا اظہار کر دیتے ہیں ۔ جس سے تحریر غیر متوازن ہو جاتی ہے ۔ لیکن بیگ احساس کے تعلق سے ایسی بات نہیں کہی جا سکتی۔ وہ بالاستعاب پڑھتے اور پھر لکھتے ہیں ۔ جس سے ان کی گفتگو معقول ہوتی ہے اور متوازن بھی۔
گوپی چند نارنگ ایسے جوہری ہیں جو ہیروں کو پرکھنا جانتے ہیں ۔ انہوں نے بیگ احساس کو آنکنے کے بعد مشورہ دیا تھا کہ وہ تخلیق کے ساتھ ساتھ تنقید بھی جاری رکھیں ۔ لیکن آج بیگ احساس مکمل طور پر تنقید کی طرف مائل ہیں ۔ ان کے افسانے کم کم نظر آتے ہیں ۔ راقم کو ملال ہے کہ ہمارے خاندان کا ایک فرد آہستہ آہستہ ہم سے دور ہوتا جا رہا ہے۔
شور جہاں بیگ احساس کے تنقیدی سفر کا سنگ میل ہے منزل نہیں ، ابتدا ہے انتہا نہیں ، آئندہ ہم ان سے خوب سے خوب تر کی توقع رکھ سکتے ہیں ۔

***
عکسِ ادب
محمد عبدالرحمٰن
مصنف: محمد ناظم علی
مبصر: محمد عبدالرحمٰن ( شکر نگر)
زیر نظر کتاب محمد ناظم علی کی تیسری تصنیف ہے ۔ اس سے قبل ’’ دو تصانیف ’’آئینہ عصر‘‘ اور ’’روح عصر‘‘ شائع ہو چکی ہیں ۔

کتاب کا پیش لفظ پروفیسر اشرف رفیع سابق صدر شعبہ اردو عثمانیہ یونیورسٹی نے لکھا ہے ۔ اس سے اس کتاب کی اہمیت اور اس کے مضامین کی افادیت کا پتہ چلتا ہے ۔ محترم نادر المسدوسی صاحب نے مصنف کا ایک تعارف کے عنوان سے ان کی ہمہ گیر شخصیت اور مختلف خصوصیات، روزمرہ کی زندگی اور ان کے شب و روز کی مشغولیات کا بہترین انداز میں احاطہ کیا ہے ۔ یہ کتاب نصاب پبلشرس حیدرآباد سے شائع کی گئی ہے ۔ اس کی قیمت سو روپے (100 روپے ) ہے ۔ کتابت قابل دید، صفحات اور کمپوزنگ سرِورق اپنی مثال آپ ہیں ۔

اس کتاب کے مصنف نے 22 مضامین کو شامل کیا ہے ۔ یہ مضامین قارئین کو دلچسپی کے ساتھ ساتھ عمل کا درس بھی دیتے ہیں ۔ آج کے حالات کا تجزیہ اور پھر اس پر سیر حاصل بحث ان مضامین کا مرکز ہیں ۔ کہیں آریائی تہذیب و تشخص کو بتایا گیا ہے تو کہیں اِنشائیہ کی تعریف اور اس کے تقاضوں کو سمجھایا گیا ہے ۔

منشی پریم چند اور 21 ویں صدی کے عنوان سے ان کے کرداروں کو انسانوں کے زندہ کردار سے تعبیر کیا گیا ہے جو آج کے دور و حالات کے علاوہ 21 ویں صدی پر بھی گہرا اور کھرا اترتا ہے ۔

اُردو کی کتاب ہو اور غالبؔ کا ذکر نہ ہو یہ ممکن نہیں ۔ غالبؔ کی غزلوں کا تجزیہ ان کے خیال کی گہرائی اور پھر اُردو زبان پر ان کے احسانات کو مصنف نے خوب نبھایا ہے ۔ اسی طرح میرؔ کو شاعر الم سے منسوب کرتے ہوئے ان کے کلام کا سوز و گداز خستگی و قنوط ، نشتریت، رنگینی، شیرینی و شگفتگی سے ان کے کلام کو منسوب کیا ہے اور جگہ جگہ نمونۃً اشعار پیش کئے ہیں۔

حیدرآباد کا تذکرہ ہو اور ڈاکٹر زور کو فراموش کیا جائے یہ ناممکن ہے ۔ ڈاکٹر زور کے احسانات ، اِدارہ ادبیات اردو اور ان کی تصانیف، ان کی مشغولیات یہ سب حیدرآباد دکن کے لئے قابل فخر سرمایہ ہے ۔ ان کی شخصیت اور خدمات کا بہترین انداز میں تذکرہ کیا گیا ہے ۔ مخدوم کی شاعری، سب رس کی ادبی خدمات، دکنی ادب کی بقاء یہ وہ مضامین ہیں جو کتاب کو جلاء بخشتی ہیں ۔

فیضؔ کی نظم ’’تنہائی‘‘ کا ایک تجزیہ قابل مبارکباد ہے ۔ ساتھ ہی ساتھ فیض کی غزل گوئی پر بھی اچھی گفتگو کی گئی ہے ۔
پروفیسر آل احمد سرور پر مصنف کے پی ایچ ڈی کا مقالہ مکمل ہے ۔ عنقریب ڈاکٹریٹ کی ڈگری سے نوازا جائے گا۔ اس پس منظر میں مصنف نے پروفیسر آل احمد سرور کے فکر و فن اور تصانیف کا تجزیہ کیا ہے ۔ اُن کی وفات پر تعزیت جس انداز سے پورے ملک اور اہل اردو نے کی ہے اس کو بطور خاص قلمبند کیا ہے ۔

غرض یہ کتاب اپنے اندر نمایاں خصوصیات کی حامل ہے ۔ اس کا قاری اس کی اہمیت اور افادیت اور اس کے شیریں انداز سے متاثر ہوئے بغیر نہیں رہ سکتا۔ اللہ تعالیٰ سے دعا ہے کہ مصنف کو زورِ قلم اور بخشے اور تادیر اُردو کی خدمت میں سرگرم رکھے ۔ آمین
اعراب کے اصول
اعجاز عبید
میں پچھلے ایک سال سے مائکرو سافٹ ورڈ کی اردو کی لغت بنا رہا ہوں ، یہ کام شروع کرنا تو بہت آسان ہے۔ایک خود کار نظام کے ذریعے کسی موجودہ تحریریں ( کتابیں، انٹر نیٹ پر کسی کے بلاگ یا فورم کی تحریریں وغیرہ) جمع کر کے ان کے الفاظ کی فہرست بنانا۔ یہ خود کار نظام الفاظ کو حروف تہجی کے حساب سے بھی ترتیب دے لیتا ہے، لیکن املا کی درستگی تو نہیں کر سکتا۔ ہم یہ فرض کر لیتے ہیں کہ جو کچھ دیکھنے میں درست ہے۔ وہ لفظ بھی درست ہی ہوگا۔ اردو کی املا میں کچھ حروف پچھلے حرف سے مل جاتے ہیں اور کچھ نہیں بھی ملتے۔ ایسے نہیں ملنے والے حروف کو اکثر دو مختلف الفاظ میں استعمال کیا جائے تو یہ دو الفاظ کا مجموعہ ایک لفظ کے طور پر سامنے آتا ہے۔ "کرسکتاہے" یہاں ایک لفظ کے طور پر لکھا گیا ہے، یعنی درمیان میں سپیس (Space) نہیں دی گئی ہے۔ پڑھنے میں یہ غلط نہیں لگتا لیکن درست "کر سکتا ہے" یعنی "کر (Space)سکتا(Space)ہے"۔ لیکن یہ الفاظ کے درمیان سپیس نہ چھوڑنے کے بارے میں ہم پہلے بھی لکھ چکے ہیں۔ یہاں اعراب کی غلطیوں کا ذکر کیا جا رہا ہے یعنی ہم لکھنے میں جو اعراب کی غلطیاں عام طور پر کرتے ہیں۔ یہاں یہ واضح کرتا چلوں کہ یہ ہاتھ سے لکھنے کا ذکر نہیں کیا جا رہا ہے، کمپیوٹر پر ٹائپ کرنے کی بات کی جا رہی ہے، لیکن اگر آپ یہ رہنما اصول سمجھ لیں گے تو ہاتھ سے تحریر کرنے پر بھی ان غلطیوں کا امکان نہیں رہے گا۔
1۔ اعراب کا کہیں بھی لگا دینا۔ جب ہم ہاتھ سے لکھتے ہیں تو زیر زبر پیش (اعراب) اکثر مکمل لفظ لکھنے کے بعد لگاتے ہیں۔ "گُل" لکھنا ہو تو پہلے "گل" لکھتے ہیں اور پھر لام کے بعد پیش لگاتے ہیں۔ "گلُ"۔ کچھ لوگوں کی عادت لفظ اعراب سے ہی شروع کرنے کی عادت ہوتی ہے۔ وہ لوگ اس لفظ کو پہلے پیش لگاتے ہیں، اور اس طرح لکھتے ہیں "ُگل"۔ یہ دیکھنے میں تو درست آتا ہے لیکن لفظ کی ہجے بدل جاتی ہے، اور جب الفاظ کی کوئی فہرست بنائی جاتی ہے تو یہ غلط لفظ بھی اس لغت میں شامل ہو جاتا ہے جس کی بنیاد پر کسی ورڈ پروسیسر کی لغت بنائی جاتی ہے۔ یاد رکھئے، درست طریقہ صرف یہی ہے کہ جس حرف کے نیچے اعراب ہو، وہیں لگائیں، "گُل" کی ہجے "گاف پیش لام" ہے، یعنی "گُل" درست ہے۔
2۔ کبھی اضافت استعمال کرتے وقت ہم درمیان میں سپیس دے دیتے ہیں۔ "گل ِ عبّاس" یہاں بھی دیکھنے میں درست نظر آتا ہے، اور کوئی پروف ریڈنگ کرنے والا اس کو آسانی سے چھوڑ دے گا، اور یہ غلط لفظ اس لغت میں جگہ پا جائے گا، اور آنے والے لوگوں کو بھی یہ غلطی دکھائی نہیں دے گی۔ درست یوں ہوگا۔۔ گلِ (سپیس) عبّاس
گل ِعبّاس
گل ِ عبّاس
گل ِعبّاس
گلِ عبّاس
یہ چاروں الفاظ ایک جیسے لگتے ہیں، لیکن محض چوتھا صحیح ہے۔
پہلا یوں لکھا گیا ہے۔ گل (Space) "زیر" عبّاس
دوسرا یوں۔ گل(Space) "زیر" (Space) عبّاس۔
تیسرا اس طرح:
گل (Space) ِعبّاس
اور چوتھا اور درست یوں:
گلِ (Space)عبّاس
یہاں اس پر بھی غور کیجئے کہ "عبّاس" کے "ب" پر تشدید ہے۔ یعنی عین بے تشدید الف سین۔
3۔ کھڑی زیر کا استعمال بھی اکثر غلط کیا جاتا ہے۔ خیال رہے کہ "تعالیٰ" میں "لا" کی آواز کے لئے لام کے بعد "یٰ" کی آواز ہے، اور یہاں "لیٰ" لکھنے کے لئے اس طرح لکھیں۔۔ لام، ی، کھڑی زبر۔ اکثر لوگ لام پر کھڑی زبر لگا دیتے ہیں۔ جو غلط ہے۔ لیکن "الٰہی" میں محض لام کے بعد یہ لگایا جاتا ہے۔ ا، ل، کھڑی زیر، ہ، ی
4۔ اب مرکّب حروف کے ساتھ اعراب کے اصول کی بات ہو جائے۔ یہ حروف ہیں بھ، پھ، تھ وغیرہ۔ اگرچہ یہ مرکّب حروف ہیں اور ب، پ، ت وغیرہ میں "ھ" ملا کر بنائے جاتے ہیں لیکن جب یہ بطور حرف کے استعمال ہو جائے تو اس کے ساتھ ویسا ہی سلوک کیا جائے۔ چنانچہ اگر آپ "بھلانا" پر پیش لگانا چاہیں، تو یہ "ھ" پر لگایا جائے گا، "ب" پر نہیں، چنانچہ "بھُلانا" درست ہے اور "بُھلانا" غلط۔ مزید مثالیں:
پ +ھ +ِ+ س+ل۔۔ پھِسل
گ+ھ+ َ+ر۔۔ گھَر
گ+ھ+ُ+س+ن+ا۔ گھُسنا
5۔ ایک بات تو ہم ہمیشہ ہی کہتے آۓ ہیں، یہاں دہرا دیتے ہیں۔ وہ یہ کہ "ہ" پر ختم ہونے والے وہ الفاظ جن میں "ہ" کا تلفظ الف سے کیا جاتا ہے (پروانہ، نالہ، پردہ وغیرہ)، ان میں کسرِ اضافت نہیں لگتی۔ جو لوگ "نامہِ اعمال" لکھتے ہیں، وہ غلطی کرتے ہیں، یہ ہمزۂ اضافت کا محل ہے۔ یعنی "ۂ" کا۔ کچھ لوگ ہمزہ مفرد لگاتے ہیں اور اس کے بعد کسرہ (زیر) وہ بھی غلط ٹائپ کرتے ہیں۔ چنانچہ "نامۂِ اعمال" بھی غلط ہے، درست صرف اور صرف "نامۂ اعمال" ہے۔ "نامۂ" کے بعد سپیس دینا نہ بھولیں۔
***
تدوین اور ای بک کی تشکیل: اعجاز عبید
